
        
            
                
            
        

    
	Ч. ОЙДОВ, Л. ТОЙВ

	 СОЛОНГО

	(3 бүлэгт, 4 үзэгдэлтэй жүжиг)

“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


СОЛОНГО

	 

	Энэ жүжгийг эмч, хөгжмийн зохиолчдын тухай сэдвээр 1955 онд Л. Тойвтой хамтарч бичээд 1956 онд Улсын хөгжимт-драмын театрт анх тоглоод,

	 

	1957      онд БНМАУ-ын соёлын яамнаас эрхлэн хэвлүүлсэн «жүжгүүд» хэмээх түүвэрт хэвлэгджээ. Одоо тэр хэвлэлийн эхээр нь хэвлэв.

	 


ТОГЛОГЧИД

	1. Солонго — Хөгжмийн зохиолч

	2. Баатар — Солонгын эцэг

	3. Мандах — Солонгын эх

	4. Ганбат — Мэс заслын их эмч

	5. Лут — Мэс заслын их эмч

	6. Насан — Лутын эх

	7. Хөхгэрэл — Их эмч, больницын дарга

	8. Чандмань — Лутын гэргий, сэтгүүлч, зохиолч

	9. Цэцэгээ — Жүжигчин эмэгтэй

	10. Бямба — Асрагч

	11. Xүрэл — Олон нийтийн эрхлэгч

	12. 1-р, 2-р, 3-р хүүхдүүд

	 

	Жүжгийн үйл явдал манай үед болж байгаа


НЭГДҮГЭЭР ҮЗЭГДЭЛ

	Солонгын суудаг байшин. Нэг өрөө, нээлттэй том цонхоор нь цэцэглэж байгаа моносны цагаан цэцэг, ногоон шилмүүсний дээр самрын том боргоцой товойн харагдана. Алсын зэрэглээн дунд говь нутаг дахь нефтийн үйлдвэрийн байдал үзэгдэнэ. Энэ бүгд хаврын сайхан улирлыг илчилнэ. Хааяа хааяа галт тэрэгний хүчирхэг дуу гууглах чимээ тэртээ холоос сонстоно. Тасалгааны нэг өнцөгт төгөлдөр хуур байна. Бусад хэсэгт номын тавиур, диван, ширээ сандлууд тавьжээ.

	 

	Солонго — (Ганцаараа төгөлдөр хуурын дэргэд бүтэмжтэй ажилдаа улайран, нотоо байн байн засаж байснаа маш хөгжилтэйгөөр өөрөө хөгжимдөн дуулах нь).

	 

	Цэлмэг тэнгэр цэлийн хөхрөөд 

	Цэлгэр тал налайн цэнхэртээд 

	Хоосон зэрэглээ үймэн гүйж 

	Холын хүнийг зүүд шиг хуурдаг 

	Их говийн амьдрал 

	Эгнэгт ондоо болжээ.

	 

	Тэнгэрийн одноос хавьгүй олон 

	Цахилгаан гэрэл энд гялалзаад 

	Хуурмаг зэрэглээг үнэн болгосон 

	Хот тосгон сүндэрлэн босоод 

	Их говийн амьдрал 

	Эгнэгт ондоо болжээ.

	 

	Уурхай баялгийн их говь 

	Тансаг эрдэнэт манай охь 

	Ахин ахин дэвшилтэй 

	Асар их ирээдүйтэй юм.

	Их говийн амьдрал 

	Эгнэгт ондоо болжээ.

	 

	Нэг үзэхэд болсон ч юм шиг, нэг бодоход болоогүй ч юм шиг, юу ч болсон ингээд түр орхиё. 

	(Баатар ирэв).

	Баатар — (залхаж уйтгарласан мэт дуугаар) Охин минь одоо боль доо, түр амар, чи бүр ядарчихжээ.

	Солонго — Аав аа, би ядраагүй байна, хийж байгаа ажил минь жаахан бүтэмжтэй болоод ирэхээр, бие ч сэргэлэн хөнгөн байх шиг санагдах юм. Та үүнийг сонс доо! (Аавыгаа хөтлөн суулгаж) Миний зохиож байгаа дуурийн говь гэдэг хэсгийн дуу. Би сая дуусаад байгаа юм.

	Баатар — Аав нь сонсоод л байсан шүү дээ. (Цонхны цаанаас хэд хэдэн бүсгүй хүүхэд өнгийн цухуйна).

	Солонго — Танар юу хийж байгаа юм бэ?

	1-р хүүхэд — Таны зохиож байгаа дууг сурах гэсэн юм.

	Солонго — Яах нь вэ?

	1-р хүүхэд — Дуулахгүй юу.

	Солонго — Наашаа ороод ирцгээ! (Хүүхдүүд баярлалдан орж ирнэ).

	2-р хүүхэд — Эгч ээ! Та саяныхаа дууг нэг тоглооч! Бид бараг сурчихсан шүү.

	Солонго — Үгүй ер, та нар чинь цонхны цаана нуугдаж суугаад л миний зохиож байгаа юмыг хулгайлж сураад байдаг хүүхдүүд үү?

	2-р хүүхэд — (Зовсон мэт) Тэгвэл бид хулгайч болчихно гэж үү?

	Солонго — Аливаа хүний яриа, хийж байгаа ажлыг хулгайлж сонсох, ажиглах цөм буруу юм (гэнэт баярласан байдлаар). Гэвч миний хийж байгаа ажил олон түмэнд зориулагдах болохоор та нарт буруу алга, харин хийж байгаа ажил маань хэр болж байгаа юм бэ? Та нар үнэхээр сонирхсон бол сурчихсан байх. За би хөгжимдье, та нар дуулаад орхи, энэ бол миний хийж байгаа ажлын сайн, муу болж байгаагийн шалгуур юм. (Өөрөө хөгжимдөхөд хүүхэд яруу сайхнаар дуулна). Солонго баярласан сэтгэлээсээ бас дэмжин дуулна.

	2-р хүүхэд — Бид сурчихсан байгаа биз дээ?

	Солонго — (Туйлгүй хөгжилтэй болж) Та нар үнэхээр авьяастай хүүхдүүд байна.

	1-р хүүхэд — (Зааж) Энэ Оюун, Бурмаа, Цэцэгээ бүгдээрээ их сайхан бүжиглэдэг юм. Та «Жонон хар» гэдэг ардын хөгжмийг дарж өг дөө! Эд хурдан морь, жороо морины уралдах давхихыг дүрслэн бүжиглэдэг.

	Солонго — За тэгье, их сонин байна (Солонго хөгжимдөхөд хүүхдүүд бүжиглэнэ. Баатарын гунигтай байдал хэдийн мартагдан, алга ташин хөгжилдөж байв).

	Баатар — Ээ дээ, бас сайхан хийж байна шүү. Ёстой л уулын согоо шиг охид байна даа, та нар.

	Солонго — Эгч нь та нарыг шагная. (чихэр авчирч өгнө).

	1-р хүүхэд — Эгч ээ! Та бидэнд (гээд нөхдийгөө харна).

	Солонго — Юу гээ вэ, дүү минь? Хэл л дээ.

	1-р хүүхэд — Та бидэнд нэг дуу зохиож өгөхгүй юу?

	Солонго — (ухаарсан мэт) Нээрэн хүүхдүүдэд дуулах дуу бараг алга байна, эгч нь зав болбол зохиож өгье.

	2-р хүүхэд — Та завтай шүү дээ, эгч ээ!

	Солонго — (Сэтгэл нь хөдөлж) Эгч нь хэдийгээр завтай байгаа боловч, түүний хугацаа нь даанч богинохон юм. Энэ богино хугацааны дотор сэтгэлдээ бодогдож санагдсан юм бүхнийгээ гүйцээж яасан ч амжихгүй.

	Баатар — Охин минь, боль л доо, амар.

	Солонго — Амаръя даа, аав аа. Сэтгэл хөдөлснөөс ч тэр үү, нээрэн зүрх цохиж эхэллээ. (Хүүхдүүдэд) Эгч нь ийм л эмзэг биетэй хүн дээ. (Эцгийгээ түшин өөр тасалгаанд оров).

	3-р хүүхэд — Яачхав аа, Солонго эгч!?

	2-р хүүхэд — Бие нь өвчтэй юм гэнэ лээ. Тэгээд л гэртээ байдаг хүн шүү дээ.

	2-р хүүхэд — Худлаа, нэг их сайхан, юү бил ээ? Дуурь гэл үү? бичиж байгаа юм гэх ч билээ. Тэгээд л өөрөө түүнийгээ дуусгаж чадахгүй байх гэдэг юм гэнэ билээ.

	3-р хүүхэд — Яагаад тэр вэ?

	2-р хүүхэд — Бага хүүхэд юм болгоныг мэдэх гэвэл амархан хөгширдөг юм гэж аав хэлсэн, мэдэв үү? За явцгаая. Солонго эгчийн бие муудах шиг боллоо. (Мандах өөр тасалгаанаас гарч ирнэ).

	1-р хүүхэд — Мандах гуай, Солонго эгч өвчтэй юм уу?

	Мандах — Тийм ээ, хүүхээ.

	2-р хүүхэд — Бас дуурь бичиж байгаа, тийм ээ?

	Мандах — Тийм ээ, хүүхээ.

	2-р хүүхэд — Дуурь бичиж байгаа нь үнэн байгаа биз дээ. Тэр дууриа гарахаар Солонго эгч биднийг мөнгөгүй үзүүлнэ дээ.

	1-р хүүхэд — Яалаа гэж үнэгүй үзүүлэх юм бэ?

	2 -р хүүхэд — Хүүе, зохиосон хүн чинь үзүүлж чадна шүү, мэдэв үү?

	(Баатар гарч ирнэ)

	Баатар — Битгий шуугь, хүүхэд минь, Солонго эгч нь амарч байна.

	1-р хүүхэд — (Аяархан) Явъя 

	(хүүхдүүд явцгаав).

	Мандах — Дахиад л муудчихав уу?

	Баатар — Ажилдаа ядраад, бас сэтгэл нь хөөрөөд... ердөө үгэнд орохгүй хүүхэд юм даа.

	Мандах — Жаахан ч тайван байж чадахгүй юм. (Урт санаа алдаж) За, төрийн минь сүлд, ганц охинд минь ийм өвчин хүрэхээр лайтай хөгшин толгой би өвдөж байхгүй яав даа.

	Баатар — (Хөгшнийхөө толгойг алж) Нээрээ бид хоёр ямар их лайтай улс вэ?

	Мандах — Сэтгэл санаа ердөө тогтохгүй, зүүд хүртэл эвгүй, бид хоёрт заяасан ганц үр минь нэр шигээ л, зуны сайхан оройн огторгуйд татаад замхардаг жавхлант солонго шиг л үзэгдээд үгүй болох үр юм байж дээ (уйлна).

	Баатар — Аяар, аяар Мандах минь, охин чинь сонсоно.

	Мандах — (сэтгэлээ эзэмшиж) Охин минь бүр согоггүй сайхан эдгэчхээд, өнөөх багынхаа алиа цовоо авираараа, амьтныг инээлгэж хөгжөөгөөд л байна гэж зүүдлэх юм. Өвчтэй хүнийг эдгээд байна, сайхан болоод байна гэж зүүдлэхийг муу гэдэг юм шүү дээ, Баатар минь.

	Баатар — Өвдөж, үхэж гэж зүүдлэхийг сайн гэдэг юм (пауз) Цөхрөнгөө бараад ирэхээр л дахиад мухар сүсэгт итгэдэг болчих юм даа.

	(Солонго гарч ирнэ)

	Мандах — (Сандарч) хэвтэж амрахгүй юу даа, хүү минь.

	Солонго — (Уйтгартайгаар) Хэдий болтол хэвтэж амрах вэ дээ. Мөд нөгөө ертөнцөд очоод бүр хэвтэж амарна.

	Баатар — Боль доо, Солонго минь, битгий дэмий юм ярь, өвчтэй хүн санаа сэтгэлээр унаж болохгүй.

	Солонго — Тийм ээ! Аав аа, би мэдэлгүй яах вэ дээ. Гэвч бид гурав хэн хэнийгээ мэдэж байгаа юмыг, дотроо битүү хадгалаад л нэг нэгийнхээ санаа сэтгэлийг өөд татах гэж дэмий оролдож хуураад л цаанаа сэтгэлийн тамд унаж суугаад яах вэ. Та нар ч мэддэг, би ч өөрөө мэддэг. Би тун богинохон настай хүн шүү. Миний зүрх хэзээ ч магадгүй нэг л цагт хага үсэрнэ, орчлон гэдэг ийм юм, өвчин үхэл хэнийг ч хайрлахгүй. Тэгэхээр би энэ үлдсэн богино насандаа амьд явсныхаа ор мөрийг үлдээх нэг юм бүтээх хэрэгтэй байна. Та нар миний хийж байгаа ажлыг дандаа хорьж саатуулдаг. Тэр буруу, би цаг бололцоо бүхнийг ашиглах гэж бодож байна. Хараач дээ аав аа, ээж ээ! Миний төрж өссөн говь нутаг, та нарын 30 гаруй жил галыг нь түлж, хогийг нь цэвэрлэж байсан сургууль одоо ямар болоод байна? Ард түмнийхээ энэ гавьяа бүтээлийг би өвчтэй ч гэсэн хөндлөнгөөс нь хараад зүгээр зогсож байхад сэтгэл минь түвдэхгүй байна. Ганц мөр нотоор боловч тэмдэглэж тэдэнд тэнцэхүйц юм бүтээж өгөхийг оролдох хэрэгтэй. (Баатар, Мандах хоёр сэмхэн уйлна). Аав минь, та хоёрыгоо би тун их өрөвдөх юм, хайрлах юм. Миний төлөө яаж амиа тавьж, сэтгэлээ зовоож байгааг чинь харах тусам хайрладаг. Гээд одоо яах вэ дээ. Би зүрхний архаг өвчтэй нь үнэн, энэ өвчин намайг хэзээ хэзээгүй аваад явах нь үнэн. Ийм үнэн юмыг бид бие биеэсээ нууж, сэтгэлээ хоосон хуурч суусны хэрэг байхгүй шүү дээ.

	Мандах — Боль доо, охин минь, цааш нь битгий ярь! Эжий нь тэсэхгүй (охиныхоо духан дээр удаан шуналтай үнсээд өөрийнхөө тасалгаа руу яаралгүй явна)

	Солонго — Гэвч би үхлээс ердөө айхгүй, зайлшгүй нөмрөөд ирэх тэр цагт зоригтой байна. Харин түүнээс өмнө юм бүхнээ амжуулж чадах хэрэгтэй. За аав аа, та ч гэсэн өрөөндөө ор доо.
Миний бие гайгүй байна. Би ажлаа жаахан хийе (Төгөлдөр хуурынхаа өмнөх сандал дээр лагхийтэл сууна) (Баатар явна Солонго дуугүй байснаа гараа аяархан хөдөлгөж хөгжмийнхөө савхнуудыг хөгийг нь үзэх мэт ганц нэг цохиж үзсэнээ даруй шүүрэн хэдэн хуудас цаас авч уншина) Шүлэг нь даан ч сэтгэлд таарахгүй байна (гээд толгойтой үсээ базлан сууна. Гэтэл Цэцэгээ орж ирнэ. Цэвэрхэн хувцасласан төлөв даруу байдалтай хүүхэн ажээ)

	Цэцэгээ — Сайн байна уу? Чи болсон хойно, зохиогоод л, зохиогоод л байгаа биз дээ?

	Солонго — Сайн, яасан сонин хүн явж байх юм бэ? Суу!

	Цэцэгээ — За бие чинь гайгүй юу, ажил чинь юу болж байна?

	Солонго — Аль аль нь ердөө нэг урагшаа явахгүй. 

	Цэцэгээ — Хэцүү байлгүй яах вэ. Дуурь гэдгийг чинь хэн дуртай хүн санасныхаа зоригоор бүтээдэггүй эд байлгүй, царай чинь сайхан байна, бие чинь гайгүй шив дээ.

	Солонго — Гайгүйгээ ч алд даа.

	Цэцэгээ — Намайг л харахад царай зүс чинь гялалзаад сайхан байна. (Толинд нүүрээ харан) Миний царай ямар байна? Хачин болчихсон байгаа биз?

	Солонго — (Харж) Эрүүл хүн яах вэ, хуучин хэвээрээ л байна. Харин чи чинь таргалж байна уу даа?

	Цэцэгээ — Тарга биш, чи намайг ажиглахгүй байна уу? Нүүр минь юу юугүй сэвхтэж эхлээд л, чи сайн ажигла л даа.

	Солонго — Тэгээд юу гэж?

	Цэцэгээ — Чамаас юуг нь нуух вэ, найз чинь хүүхэд олчихжээ.

	Солонго — (Баярлаж) Яасан сайн юм бэ, одоохон Болдод захиа бич.

	Цэцэгээ — (Урамгүй) Би чамаас тусламж гуйх гэж ирж байдаг. Тэгэхэд харин чи баярлаж байдаг.

	Солонго — Би чамд туслахад хэзээд бэлэн, юу болчихоо вэ, Болдод...

	Цэцэгээ — Үгүй, үгүй. Тийм биш, өвчтэй юм битгий ярь, ээ дээ найз минь чи л надад тусалж чадна. Чамайг үздэг эмч, Ганбат та хоёр тун сүрхий найзууд гэнэ. Үнэн үү?

	Солонго — (Учрыг ойлгосон мэт) Тийм ээ, тэр намайг өвчинд баригдсан хөөрхий амьтан гэж хайрладаг бололтой, намайг өрөвдөж зовлонг минь хуваалцдаг хүн гэж би түүнд сайн байдаг юм.

	Цэцэгээ — За Солонго оо! Чи тэр найзыгаа нэг юманд ятгаж аль! Ятгахаар барахгүй бүтээлгэж аль. Миний таньдаг хэдэн эмч нар байдаг юм. Бүгдээрээ л хууль дүрэм дурдаад л муу сайн золигууд хүний зовлонг ердөө мэдэхгүй шүү.

	Солонго — Чиний хэлэх гэж байгаа юмыг би сайн ойлгож байна.

	Цэцэгээ — Хүүхэд гаргана гэдэг чинь бие эвдэрнэ. Царай зүс алдана. Цаашаа тэгээд олныг гаргах юм бол 30 дөнгөж хүрээд л тайзнаас бууна гэсэн үг, чи Ганбатаасаа гуйж байгаад, миний хүүхдийг авхуулаад аль, одоо 3 сар шахаад байна. Оройтвол улам хэцүү болно.

	Солонго — (Дургүй нь хүрснээр) Яах вэ. Би Ганбатад хэлээд үзье л дээ.

	Цэцэгээ — Зөвхөн хэлээд үзэх биш шүү. Чи намайг бодож, бүр зөвшөөрүүлэх хэрэгтэй.

	Солонго — Тэр зөвшөөрөхгүй дээ, би мэдэж байна. Ер нь хэн ч зөвшөөрөхгүй байх. Эмч нар гэдэг чинь ч хүний төлөө байдаг болохоор, амьдралыг, түүний сайхан цэцгийг хөнөөх, сүйтгэх ажилд оролцоно гэж үү дээ. Мэдэхгүй, үгүй Цэцэг ээ! Хүүхэд гаргана гэдэг муухай юм уу. Удам угсаагаа баллаж, орчлонгийн олдошгүй алтан хэлхээг таслах зориг чамд байна гэж үү дээ, чи яасан өчүүхэн бодолтой хүн бэ?

	Цэцэгээ — (Ууртай) Намайг битгий ятга. Солонго оо! Чи надад тус болдоггүй юм гэлээ гэхэд би өөр арга хийж чадна, баяртай.

	Солонго — Баяртай.

	Цэцэгээ — (Эвгүй байдлаар) Намайг ингэж явна гэж хүнд битгий хэлээрэй гэж гуйя (явна)

	Солонго — Хэлэхгүй, түүнээс битгий зов. (удаан дуугүй байснаа) Тэнэг эм 

	(Төгөлдөр хууран дээрээ ажиллаж эхэлнэ.

	Ганбат ирнэ)

	Ганбат — За бие чинь ямар байна даа, гайгүй юу?

	Солонго — (Баярлаж) Гайгүй, за суу даа (хоёулаа диван дээр зэрэгцэн суув).

	Ганбат — (судсыг нь барьж) Үе, үе амьсгаадаад байгаа биз дээ?

	Солонго — Заримдаа ч зүгээр л хэнгэрэг шиг л дэлсэж гарах юм.

	Ганбат — Аль болохоор л тайван байх хэрэгтэй.

	Солонго — Тайван байхыг ч хичээхийн ихээр хичээдэг дээ. Заримдаа яаж ч чадахгүй тэвчээр алдчихаад байх юм.

	Ганбат — (Гарыг нь тавьж) Өөрчлөгдсөн юмгүй байна. Тэр эмээ ууж л бай даа.

	Солонго — Чи яагаад ийм их уйтгартай болчих оо вэ? Нүд чинь жигтэйхэн их улайчихжээ. Шөнөжин уншаад л тэр биз?

	Ганбат — Уйтгарлах ч юу байх вэ дээ. Уншихгүйгээр болохгүй юм, Солонго оо! Над дээр өдөр тутам янз бүрийн өвчтэй хүн ирдэг, энэ хүмүүсийг бүгдийг эрүүл чийрэг болгохын төлөө хамаг чадлаа зориулах сан гэж бодохоос ихийг мэдэх хэрэгтэй байна. Өвчнийг хамгийн дөхөм аргаар анагаах аргыг сурах сан гэж бодохоос нойр хүрэхгүй болчих юм.

	Солонго — Юм ийм л тодорхой байвал сайхан. Надад (хөгжмөө зааж) ганцхан ажил байдаг даа, шинжлэх ухаанд өргөн дардан зам байхгүй, хүсэж дурлаж, зориглож ажиллавал санасандаа хүрдэг гэдэг биз.

	Ганбат — (инээж) за чи чинь марксизмаас эш татаж эхлээд л намайг сурталдаж алдах нь уу даа.

	Солонго — (бас инээж) Үгүй чи байз. Миний хэлэхийг сонс л доо! Чамд ч хэрэг болж юу магад. Ер нь эмнэлгийн ямар ч салбар дээр ганц хүн ажилладаггүй, олон эмч ажилладаг шүү дээ. Гэвч тэр олны дотроос нэг нь урагшаа товойн гарч өвчнийг анагаах дөхөм аргыг нээдэг. Жишээ нь: нүдний өвчнийг эмчилдэг эмч нар улс бүрд бишгүй л олон байна. Тэдний дотроос Зөвлөлтийн эмч хэн билээ, Филатов бил үү? Тэр хүн олны дотроос урагшаа товойн гарч энэ салбар дээр үндсэн эргэлт гаргасан биз дээ. Чи бол мэс засалч, мэс засал гэдэг чинь эмнэлгийн шинжлэх ухааны дотроос хамгийн сонирхолтой салбар биш үү. Чамд их мэдлэг, хатан зориг, уран гар, хурц нүд, юм юмаар төгөлдөр байх хэрэгтэй. Ингэхлээр чинь сурч мэдэх юм тун их юм даа.

	Ганбат — Заримдаа ч мэдлэг боловсролынхоо нимгэн доройд нь урам хугараад хийж байгаа ажлаа бүр хойш нь тавьчхаад санаа амар явж баймаар санагдах юм.

	Солонго — (улам хөгжилтэй болж) Хүний нэг чиглэсэн эрмэлзэл, тэр ажлаа бариад авахаар их сайхан юм биш үү дээ. Янз бүрийн бэрхшээл тохиолдож урам хугарах, гутах, гомдох явдал үе үе тохиолдож байсан ч ажил нь буцаагаад л өөртөө татаад авдаг. Ганбат аа! Би үргэлж энэ хийж байгаа юмаа оролдож түүндээ улайж ажилладаг. Тэгэх тусам хамаг зовлон маань хөнгөрдөг юм.

	Ганбат — (Солонгын адил хөгжиж) Сэтгэл санаагаараа унахгүй байна гэдэг бол эмнэлгийн тал хувь нь юм. Үгүй ээ, Солонго оо! Чиний зориг золбоо хоёр их шидтэй юм шиг шүү.

	Солонго — Алийн болгон айж эмээж, бүлтгэнэж явах бил ээ дээ, заримдаа янз бүрийн юм бодогдох юм. Эмнэлгийн шинжлэх ухаан даанч их хоцрогдож байна, алах хөнөөх арга өдий төдий байхад, аврах эдгэрүүлэх арга даанч хомсхон юм. Хүн төрөлхтөн, өөртөө энэхэн биедээ тохиолддог олон зүйлийн өвчнийг анагаах арга ухааныг олоогүй, олдсон энэ биеэ бүрэн нарийн судалж гүйцээгүй мөртөө юунд алах сүйтгэх ухааныг эрж сүвэгчилнэ вэ? Түүний оронд ганцхан хүн, өөрсдийнхөө амьдралын төлөө, түүний сайн сайхны төлөө хамаг мэдлэг ололтоо чиглүүлж байвал хэчнээн сайхан билээ.

	Ганбат — Нээрээ дэлхий дахины бүх шинжлэх ухааны хамаг ололтыг цөмийг нь хүний төлөө, амьдралын төлөө чиглүүлэх юм бол... (сэтгэл хөдөлснөөр) Ингээд л чиний дэргэд байхад үг яриа таараад л, бодож сэтгэж байгаа маань нийлээд л ирдэг юм.

	Солонго — Хүн ер нь ямар хүндээ ингэж зөв буруу хамаагүй сэтгэлээ нээж бодож санасныгаа илэн далангүй ярьдаг болчихдог юм бэ? Би ер нь урьд нь хэнтэй ч ингэж ярьдаггүй байсан шиг санагдах юм.

	Ганбат — Голдуу л дурласан хайртай хүндээ сэтгэлээ нээж ярьдаг юм билээ дээ. Тийм хүмүүсийн яриа ч нийлж зохицдог.

	Солонго — Үнэн байх аа, Ганбат аа! Өдий болтол би чамаас асууж чадаагүй юм. Чи урьд нь хүнд дурлаж байсан уу?

	Ганбат — (аяархан дуугаар) Дурлаж байсан.

	Солонго — Тэгээд яасан юм бэ?

	Ганбат — (Санаа алдан) Маш их эмгэнэлтэй явдал болсон юм, би чамд энэ тухай сүүлд ярих уу?

	Солонго — Нэг үгээр ярихад бүтээгүй юм биз дээ? 

	Ганбат — (Толгой дохин) Тийм ээ!

	Солонго — Би чиний ярих дургүй эмзэг газрыг чинь хөндчих шиг боллоо. (гараараа дүрслэн) Пянзаа эргүүлээд тавьчихъя, ард нь хөгжилтэй сайхан дуу байж мэднэ. Над урьд нь ийм явдал тохиолдож байгаагүй юм. Би чамайг үгүйлдэг, хүлээдэг болчихжээ.

	Ганбат — Би ч бас (цагаа харж) чам дээр ирэх цаг болоосой гэхээс тэсгэлгүй хүлээх юм.

	Солонго — (инээж) Бид хоёр яасан адилхан юм бэ? (төгөлдөр хуураа зааж) Харахгүй юу? Энэ дээр байдаг байсан цаг ч байхгүй байгаа биз дээ, жаахан юм оролдох гэхээс л цагаа ойрхон ойрхон хараад л байдаг юм. Байхдаа ердөө урагшаа явдаггүй шүү. Тэгэхээр нь өөр газар тавьчихсан. (гээд Ганбатын мөрийг толгойгоороо нална)

	Ганбат — (Солонгын толгойг илж) Энэ бол дурлал юм даа.

	Солонго — Чи миний амьдрах хоног, насны хугацаа, эрэмдэг зэрэмдэг бие, сэтгэл цөмийг мэддэг мөртөө дурлаж байна гэж үү?

	Ганбат — Тийм ээ! Дурлаж байна. Анхандаа өрөвдөж хайрлаж байсан маань сүүлдээ яваандаа дурлал болчихжээ. Солонго оо! Чамд хэрэв зайлшгүй мэс заслын эмчилгээ хэрэгтэй болбол чи яах вэ?

	Солонго — (Ганбатын мөрийг түшсэн хэвээр өөрийн биш өрөвдмөөр дуугаар) Зүрхэнд мэс засал хийнэ гэдэг хэчнээн аюултайг мэдэж байна, хэрэв тийм явдал тохиолдох юм бол би өөрийнхөө талаас чадах бүхнээ хийнэ. (Эргэж Ганбатыг эгцлэн харж) Би чамаар хийлгэнэ (удаан пауз) Яав Ганбат аа! Чиний нүднээс нэг том нулимс ойчлоо.

	Ганбат — Бид хоёрын энэ дурлал маань зовлон биш байгаа даа гэж бодохоос л хэцүү санагдах юм.

	Солонго — Чи өөрөө хийхээсээ зүрхшиж байгаа юм уу? Тэгвэл өөр хүнээр ч хийлгэж болно шүү дээ. Би амьд явахын тулд амьдралд минь анх үүсэн тогтнож байгаа энэ дурлалыг амьдруулахын тулд ямар ч эмнэлгээс айхгүй, үнэхээр над мэс заслын эмнэлгийн арга хэрэгтэй юм гэж үү дээ?

	Ганбат — Хүндрэх юм бол өөр арга байхгүй.

	Солонго — Би өөрийнхөө өвчний тухай холбогдох бүх номуудыг уншлаа. Надад бол найдвар тун алга шиг байдаг юм. Миний нас даанч богинохон, үхэл намайг сүүдэр шиг дагаад хэзээ хэзээгүй аваачих юм. Магадгүй, маргаашаас хэтрэхгүй байж ч болно.

	Ганбат — Эмч хүн найдвар алдаж яасан ч болохгүй, найдвар тэр аймшигтай минутын дараа л алдсан гэж бодно. Чи юу гэдэг бил ээ? Пянзаа эргүүлчихье гэдэг бил үү? Эргүүлчихье, ард нь ямар хөгжим байна вэ?

	Солонго — Чи одоо ажилтай юу?

	Ганбат — (гэнэт санаа авч) Болохоо байлаа, тав өнгөрчихжээ. За маргааш болтол баяртай. Аа тийм, Лутын хүүхнийг ирнэ гэж дуулсан уу? Та хоёр ч их танилууд гэв үү?

	Солонго — Тийм ээ, өглөө Лут ирэх гэнэ гэж утсаар ярьж байсан, чухам хэзээ ирэхийг нь хэлээгүй шүү дээ.

	Ганбат — Би орой Лутынд очно. Чи очих уу?

	Солонго — Хэдэн цагт?

	Ганбат — 9 цагт очно гэсэн.

	Солонго — Харин яалтай юм бэ? Юмаа хийж байдаг юм бил үү?

	Ганбат — Дураараа л бол доо. Би тэнд нэг их удахгүй, хоёулаа салхинд жаахан явж байгаад ирэхэд зүгээр юм биш үү дээ?

	Солонго — Тэгье. Би 9 цаг хагасын үед очих уу?

	Ганбат — Яг 10-д оч! Лут бид хоёрын ажил нэг цагаас хэтрэхгүй.

	Солонго — Болзоондоо

	Ганбат — Үдэш болтол баяртай.

	Солонго — Баяртай.

	(Ганбат явав. Солонго суудалдаа суугаад ажиллаж эхэлтэл Хөхгэрэл ирнэ.)

	Хөхгэрэл — Сайн байна уу?

	Солонго — Сайн байна уу? (Амандаа ая аялан цаасан дээр нот тэмдэглэхийн завсар) Больницын эрхэм дарга, ядуу өвчтөн намайгаа эргэж ирэв үү?

	Хөхгэрэл — Тэглээ, ажил чинь амжилттай байна уу, Солонго оо?

	Солонго — Зогсолтгүй оролдож байгаагийнхаа хэрээр урагшаа эрхбиш явж л байна.

	Хөхгэрэл — Бид ч чамаасаа их сайхан бүтээл хүлээж байгаа шүү дээ. Манай Солонго чадна аа. Их скромны ярьж байх шив дээ, тэгэхдээ биеэ бодох хэрэгтэй шүү, ажилдаа улайж хэтэрхий утомляц болж болохгүй.

	Солонго — Болохгүй юм даа. Хөхгэрэл ээ! Хааяа ажил минь урагштай шиг яваад байхаар нь юуны чинь нойр хоол, хамаг юмаа мартчихаад түүнийхээ эцсийг даахгүй, хэд хоногоор хэвтэх аюул тохиолдох юм.

	Хөхгэрэл — Арга нь олдвол, тэгэхгүйг л хичээх хэрэгтэй. Ганбат үзэж байгаа биз дээ? Тэгээд яаж байна?

	Солонго — Хэн ч үзлээ гээд намайг яах вэ дээ, бараг л хэвээрээ, харин нэг их олон янзын эм уулгаж залхаадаг байсныг минь өөрчилсөн. Тэгээд ч миний өвчин эцсийн эцэст нэг бол мэс засал, за тэгээд л үхэл хоёрын нэг юм шив дээ.

	Хөхгэрэл — (гайхаж) Юун мэс засал, нет, мэс засал болохгүй.

	Солонго — Тийм гэж үү?

	Хөхгэрэл — Хэн тэгж байна?

	Солонго — Ганбат!

	Хөхгэрэл — Хачин юм аа (пауз). Үгүй Ганбат та хоёрын хооронд какое-то сонин холбоо тогтоод байна уу, үгүй юу?

	Солонго — Чи яах нь вэ?

	Хөхгэрэл — Надад нуулгүй хэл! Би чиний эцэг эх хоёрын чинь насаараа ажиллаж байгаа энэ сургуульд дөнгөж долоон настай байхдаа хүний хүүхдийн оронд хөөгдөж ирээд эцгийг чинь галч багш, эхийг чинь цэвэрлэгч багш гэж нэрийг нь цээрлэдэг байсан юм.

	Солонго — Тэгээд юу гэж?

	Хөхгэрэл — Би танайханд, чамд яасан ч муу юм санахгүй, сонсвол Ганбат та хоёрын хооронд их л сонин харьцаа тогтоод байгаа бололтой, энэ бол тусгүй, маш аюултай зүйл.

	Солонго — Яагаад тэр вэ?

	Хөхгэрэл — Чиний биеийн эрүүл мэнд, положение бүх юмыг чинь сайн мэддэг, Ганбат дурлачихлаа гэж үү? Худлаа. Ганбат хүн биш, тэр зүрхний өвчинд шинэ аргаар мэс засал хийж нээлт гаргана гэж солиорч явдаг хүн гэнэ билээ. Чамтай тогтоосон хачин харьцаа бол хуурамч юм. Ганцхан чамайг мэхэлж мэс засал хийлгэх үгийг чинь аваад утсан чинээ улаан амиар чинь тоглох гэсэн арга.

	Солонго — (Айж) Нээрээ гэж үү? Хөхгэрэл ээ?

	Хөхгэрэл — Солонго оо, сэтгэлээ тайван байлга, өвчтэй зовлонтой хүнд хатуу сэтгэлээс өөр хань болох юм байдаггүй юм. Ганбат урьд бас нэг хүүхнийг хайртай дуртай гэж мэхэлж байгаад мэс засал хийх эрх олж аваад алчихсан юм. (гэнэт уурлаж) Зүй нь Ганбат өдийд ял эдэлж явбал зохих этгээд, яах вэ дээ, танил ихтэй хүн гэдэг чинь өөрийн нь хэдэн найз Ганбатын эмнэлгийг зөв болгож акт тогтоогоод одоо энд явж байна.

	Солонго — (Айсан бахардсандаа хачин болно) Тийм дурлал байсан юм байж шүү! Тэгээд надад яриагүй юм байж! (Хар тэнхээгээрээ) хүний үнэргүй амьтан (гэж хашхираад унана).

	(Мандах Баатар хоёр гарч ирээд, айсан гайхсан хоёр) 

	Нийлж — Юу болов оо?

	 

	X ө ш и г

	 


ХОЁРДУГААР ҮЗЭГДЭЛ

	Лутын байрны нэг өрөө байна. Чандмань дөнгөж сая ирээд, чемоданаа тавиад амран сууж байна. Баярлаж хөөрсөн Насан дэргэд нь алчуур хавтага шиг бөндгөнөнө.

	 

	Насан — Очно л гэж товчхон утас бичээд, хэзээ гарахыгаа хэлэхгүй ингэж намайг сандраах гэж дээ, хүү минь.

	Чандмань — Харин бүр огт чимээгүй байж байгаад гэнэтхэн яваад очих юм уу гэж бодож байсан юм шүү.

	Насан — Увайгүй тархи даа чи, эжий нь чамайгаа их санаж шүү (Ажиглан харж). Турчихсан л юм шиг, за тэгээд ажлаар ирэв үү? Амралтаар ирэв үү?

	Чандмань — Лут л захидал бичих бүрдээ, утсаар ярих болгондоо говь гэдэг амралтын газрын сайн сайхныг магтсаар байгаад л аваад ирлээ л дээ, энд та нар дээрээ ирж амаръя, бас тэгээд Солонготойгоо хамт ажиллая гэжээ...

	Насан — Манай говьд сайхан шүү, хүүхдүүдийн ярих нь урьдын өнөө царцаа нөмрөг донгоддог говь биш завод фабрик хүнгэнэдэг говь гэх юм билээ. Нээрэн ч сайхан юм.

	Чандмань — Эжий ингээд говьд идээшээд л байна уу?

	Насан — Идээшилгүй яах вэ. Чи энд ирж ажилладаг юм бол ч хэдэн жил болсон хамаагүй.

	Чандмань — Нээрэн сайхан байна шүү. Одоо Улаанбаатарт яг л хавар хэвээрээ байхад энд зун болчихсон байна.

	Насан — Зарим хавар ч хэцүү шүү дээ, үргэлж л шуурга тавиад өнгөрнө, нутгийн хүмүүсийн ярих нь энэ хаврыг ч гойд сайхан гэх юм аа.

	Чандмань — Солонгын бие ямар байдаг вэ?

	Насан — Яах вэ дээ зайлуул, ажлаа хийгээд л бие нь гайгүй гэнэ билээ. Ганбатыг танина биз дээ. Тэр эмч эмнэж байгаа.

	Чандмань — Өнөө нэг сүрхий мэс засалч Ганбат гэж дуулддаг тэр үү?

	Насан — Тийм байх аа! Манайхаар хааяа ирдэг л юм. Тэр чинь эмнээд бүр овоо болгож байгаа гэдэг шүү. Хүүхдийн ярих нь гадаад дотоодгүй явж эмч нарын хурал зөвлөгөөнд олон удаа оролцсон сайн л хүн гэх юм билээ.

	Чандмань — Тийм ээ! Тэр Ганбат энд ирсэн юм вий, говьд нэг шинэ амьдрал цэцэглэж байх шив дээ.

	Насан — Юу хэлэх вэ? Хүү минь одоо бас мөдхөн нэг их чулуун нүүрсний уурхай ажилдаа орох юм гэнэ дээ, хүүхдүүдийн ярих нь нүүрсний чанар гэдэг нь алт юм байх аа.

	Чандмань — Тийм гэнэ билээ.

	Насан — Эжий нь ингээд нэг яриад гарахаараа амаа мэддэггүй морь шиг болчихдог юм шүү, за хүү минь нүүр гараа угааж үз. Эжий нь чамд унд бэлтгэе. Одоо Лутын ирэх цаг ч болсон (гарна).

	Чандмань — (инээмсэглэн ийш тийшээ харж удаан дуугүй сууснаа босон цонхоор харна). Ер нь сайхан санаатай хадам эжийтэйгээ, нөхөртэйгөө, цэцэглэж байгаа энэ сайхан хотод суугаад аймгийн сонин юм уу, үйлдвэрийн сонины газар ажилладаг болно байгаа даа.

	Насан — (ирж) Чандмань хүүхээ тийшээ ор, эжий нь ус халаачихлаа, нүүр гараа угааж тоос шорооноосоо салж үз.

	Чандмань — Тэнгэрт ч юуны тоос байх юм билээ дээ. Гэвч нүүр гараа угаая, ээж ээ (далд орно).

	Насан — (Чандманийн хувцас чемоданыг ийш тийш нь шилжүүлэх зуураа) Аштай юу даа, хүүхдүүдийн яриа нь Ганбат, Солонго хоёр их л сайн болж байгаа юм шиг дуулдах юм (сая ажиглаж) Өө Чандмань минь алга шив дээ, солиотой амьтан шиг ганцаараа яриад л байдаг байна шүү. 

	(Лут ирлээ).

	Лут — Ээж ээ, хэл чимээ байдаггүй биз?

	Насан — Хэнээс?

	Лут — Хэнээс байх вэ дээ, Чандманиас, хэзээ наашаа гарсан юм бол?

	Насан — Аа! тийм, нэг утас ирсэн, Чандманиас ирсэн юм байж л дээ (Эрэгч болно).

	Лут — Өөр хэнээс байх вэ дээ, наашаа гарснаа мэдэгдсэн байх л даа.

	Насан — Юун ч их сүртэй юм бэ дээ. Очно гэж мэдэгдэх, гарлаа гэж нэг мэдэгдэх, урьдын цамд Дамдинчойжоо гэж их тунирхуу юм гардаг сан (Өвөр түрүүгээ уудалж эрэх байдал үзүүлж) За байз хаанаа хийчхэв дээ байз.

	Лут — Миний тасалгаанд тавьчихсан байлгүй дээ.

	Насан — Үгүй, би өнөөдөр чиний өрөөнд ердөө шагайгаагүй, самуураад хогийн саванд хийчихсэн юм бол уу?

	Лут — Эжийн саланг дээ, яая!

	Насан — Миний үйлийн хайрцагт үзээд орхи, тэнд байхгүй бол ч хаячихсанаас ч гарцаагүй. 

	(Лут тэр савыг онгично. Чандмань гарч ирнэ).

	Лут — Байдаггүй, байдаггүй, хэзээ ирэхийг нь мэдэхгүй байж байгаад нэг их сандрах гэж байгаа юм.

	Насан — Оллоо, энэ байна.

	Лут — Аа ашгүй (эргэж хараад баярласандаа) Аа! та хоёр чинь ингэж чаддаг улс уу? (гүйн гарна)

	Насан — Хүүе Лут аа! Чи хаачих нь вэ?

	Чандмань — Яачхав аа?

	Насан — Учрыг нь олохоо байлаа.

	Лут — (Том гэгчийн цэцгийн баглаа барьсаар орж ирээд) Сайн байна уу? Чандмань! Сайн явж ирэв үү? (цэцгээ барина).

	Чандмань — (инээд алдаж) Би таг мартчихаж шүү!

	Насан — Их маягтай улс байна даа.

	Чандмань — Лут өвөл эмч нарын зөвлөгөөнд очихдоо, намайг ирэхэд өвөл ч хавар ч хэдийд ч байсан тэр заавал европ янзаар цэцгийн баглаа барьж угтана гэсэн юм.

	Насан — Миний хүү хэлсэн үгэндээ хүрч л дээ.

	Лут — Чи намайг давах гэж хэзээ гарахыгаа тодорхой бичээгүй биз? Би утсыг чинь аваад л хамаг бэлтгэлээ хийчихсэн.

	Чандмань — Тэгвэл огт мэдээ чимээгүй байж байгаад л ирдэг байж л дээ.

	Лут — Тэгсэн гэсэн ч чи намайг давж чадахгүй.

	Насан — Үгүй ээ, намайг дээ, хүүхдүүдийн ярианд оролцох гээд л зогсож байдаг байна шүү, за эжий нь бушуухан хоол ундаа бэлтгэж үзье.

	Чандмань — Хоол элбэх үү, ээж ээ?

	Насан — Яршиг яршиг, бараг бэлхэн юм. Чи эндээ бай.

	Лут — За тэгээд ...

	Чандмань — Тэгээд л яваад ирлээ. Говьд үнэхээр сайхан санагдаж байна. Эндээшээ юу болдог юм бол доо.

	Лут — Дасаад ирэхээр улам сайхан болно.

	Чандмань — Үзэж байж л мэдье. За Солонгын ажил юу болж байгаа вэ? Чи очдог уу?

	Лут — Яваад л байгаа байх, заримдаа чамайг хараагаад л шүлгүүдийг чинь голоод л сүрхий байдаг юм, би ойрын хоёр хоног очиж чадаагүй шүү.

	Чандмань — Аргагүй хараах нь зөв, намайг ирнэ гэж мэдсэн үү?

	Лут — Мэдсэн. Чухам хэзээ ирэх юм бол гээд л асуугаад байсан (хаалга цохино).

	Лут — Ганбат ирэх шиг байна (Хаалга нээж өгөхөд Хөхгэрэл ирнэ)

	Хөхгэрэл — (ууртай хэвээрээ) Чи юу болж байгааг мэдэж байна уу? (Чандманийг харж) Сайн байна уу? Хэдийдээ яваад ирэх нь энэ вэ?

	Чандмань — Сайн байна, би сая ирлээ. Та чинь яасан их яаруу сандруу, уур омогтой явж байх юм бэ?

	Хөхгэрэл — Яарч сандралгүй болохгүй ажил болоод байна, төвийн сонины кореспондент нөхөр Чандмань энд байгаа явдал харин завшаантай хэрэг болж танд их сонирхолтой материал болно.

	Лут — За, юу болчих оо вэ?

	Хөхгэрэл — Ганбат арай гэж амиа тээж яваа хөөрхий Солонгод операц хийх гэнэ, тэгээд түүнийгээ биелүүлэхийн тулд өвчтэй, амьдралынхаа хоногийг тоолж байгаа амьтантай янаг сэтгэлтэй болчихлоо гэж мэхлээд бузар хэргээ хийх зам нээж ам алдуулсан байна.

	Лут — Эцсийн эцэст ганцхан найдвар нь мэс засал шүү дээ.

	Хөхгэрэл — Сонин шинжлэх ухаан байна. Та бас түүнд итгэж байгаа хэрэг үү? Ер нь нөхөд өө, тэр хөөрхий амьтныг үхтэл нь тайван байлгаж, ард түмэнд тустай тэр сайхан зүйлийг нь дуусгаж чадах хугацаа олгохыг аль болохоор чармайх хэрэгтэй.

	Лут — (Том хавтас гаргаж) Ганбатын хийсэн энэ эрдэм шинжилгээний ажлыг үзэхээр ойлгоно. Ганбатын зөв шүү, Хөхгэрэл ээ! Чи урьдаар үүнийг унш!

	Хөхгэрэл — Мэднэ, мэднэ, үгүй ер сайхан зүүдэнд итгэж байдаг хүн байна даа. Ийм өндөр газар порок сердцетэй хүнд операц хийх гэнэ ээ. Бас тэгээд жирийн ч операц биш, гэхдээ зүрхийг нь түр орлох тусгай аппарат хэрэглэх, нөхөд минь энэ чинь ёстой Арабын мянга нэгэн шөнийн үлгэр гэж мэд.

	Лут — Би үүнийг үлгэр биш, үнэн бодит нотолгоо гэж үзэж байна.

	Хөхгэрэл — Энэ, хүнд бөгөөд аюултай туршлагыг хийхэд зохих нөхцөл хэрэгтэй, далайн түвшнээс 1000 гаруй метр өргөгдсөн ийм газар зүрхний үрэвсэл өвчнийг мэс заслын аргаар эмчилж яасан ч болохгүй.

	Лут — Хөхгэрэл ээ, нөхцөл гэж ярих юм бол нам засаг биднийг эмнэлгийн шинжлэх ухааны шинэ шинэ хэрэглэлээр зэвсэглэн өгч байна. Газар нутгийн тухай тэр цагт бидний ингэж дүгнэж байсан явдал бол үндсээрээ буруу. Бидний тэр дүгнэлт Ганбатын дүгнэлтээс бүхэл бүтэн толгойгоор дутуу юм гэдгийг ойлгох хэрэгтэй. Тэр өвчтөн чинь энэ өндөрлөг газар төрөөд өссөн хүн шүү дээ. Түүнийг эмчлэхийн тулд орон нутгаас нь зайлуулж, өөр нам газар эрж тийш нь аваачих хэрэг үү?

	Хөхгэрэл — Тэгж ч болохгүй юм. Ямар ч арга хэмжээ авч болно. Гэхдээ Ганбат бол бушуухан бодь мөрийг нь хөтөлчхөж магадгүй аюултай хэрэг гаргах гэж байна. Нөхөд маань, неужели вам не жалко бедное Солонгыг энэ аюулаас аврах хэрэгтэй.

	Лут — Би бодвол Ганбат хэнээс ч илүү аврах замыг нь хайж байна, хайгаад ч зөвхөн зогсохгүй олсон гэж итгэж байна.

	Чандмань — Та нарын чинь яриаг сонсоход ямар аймаар юм бэ?

	Хөхгэрэл — Ганбат, өвчтэй, хэзээ хэзээгүй үхэх хүнд мэдсээр байж янаг сэтгэлтэй болчхоод, дурлачихлаа гэж үү дээ? Мөн байна шүү! Чи гурван жилийн өмнө Ганбаттай холбогдож гарсан нэг хэргийн тухай дуулсан уу?

	Лут — Дуулахаар барахгүй, би сайн мэднэ, хайртай хүнийхээ хүсэлтээр дэндүү оройтсон мухар олгойг авах гэж мэс засал хийсэн юм.

	Хөхгэрэл — Врёшь, энэ бол Ганбатын другууд, түүнийг сохроор шүтэн бишрэгч чам шиг юмнууд ингэж худал дүн гаргаж Ганбатыг аварсан юм. Түүнээс биш, Ганбат урьдаар янаг сэтгэл, хайртай дуртай гэж мэхэлж байгаад тэр хөөрхий эмэгтэйд туршлага хийж алсан юм.

	Лут — (Уурлаж) Ичгүүргүй худалч, хүний үнэргүй гүтгэгч, гүтгэх гүтгэхдээ өөрөө мэргэжил нэгтэй нөхдийг бүгдийг нь дайран гүтгэж нэр хүндийг нь гутаан бузарлагч.

	Хөхгэрэл — Чи битгий намайг дайрч доромжил, энэ хэрэг хэзээд дэлбэрнэ, тэр цагт хоёулаа үнэн зөвөө ололцъё.

	Чандмань — Та намын хүн, бидний яриаг сонсож байгаа биз дээ? Би яасан ч энэ хэргийг зүгээр орхихгүй (утас дуугарна).

	Чандмань — (Харилцуурыг авч) Байна уу? Би Чандмань байна, та хэн бэ? Аа, Цэцэгээ юу? Сайн байна уу? Сайн ирлээ, сар болно. Чи буцах болоогүй юү? Мөн, мөн. Байна. Ярих уу? Хэлье, дамжуулчихъя, сүүлд уулзъя, баяртай. (Хөхгэрэлд) таныг Цэцэгээ гэрт чинь хүлээж байна шүү гэж байна.

	Хөхгэрэл — Мэдлээ, (Лутад) ну вот и всё энэ тухай би одоохондоо зохих газар мэдэгдэнэ. Баяртай (явна)

	Чандмань — Үгүй ээ! Та нарын чинь хэний нь зөв болоод байна вэ?

	Лут — Энэ Хөхгэрэл, Ганбатыг үзэж чаддаггүй дандаа атаархаж явдаг юм.

	Чандмань — Ярьж хэлж байгааг нь үзвэл атаа жөтөөний үг ч алга, хэний буруу нь, хэний нь зөв юм бэ, чи хүнд хэтэрхий итгэдэг шүү, нээрэн аюултай юм болох гэж байгаа юм биш биз? Тэр Ганбат гэдэг чинь Солонготой сайн болчхоод байгаа юм уу?

	Лут — Тийм ээ?

	Чандмань — Урьд нь авгайдаа мэс засал хийгээд үхүүлчихсэн юм уу?

	Лут — Тийм ээ! Ганбатыг хөдөө дуудлагад явчихсан хойгуур нь өвдөөд, өөрөө бусад хэнээр ч мэс засал хийлгэхгүй заавал нөхрийгөө хүлээнэ гэж удаашруулсаар байгаад оройтуулсан юм.

	Чандмань — Яасан эвгүй юм бэ? Лав үнэн юм биз дээ. Одоо тэгээд Солонгод үнэн голоосоо дурлачихсан хэрэг үү?

	Лут — Ганбат өөрөө ярих нь их л өрөвдмөөр юм ярьж байна билээ.

	Чандмань — Хөөрхий, Солонгыг бодохоос, харин айх шиг боллоо байна. Хөхгэрэлийн хэлж байгааг өөрийн талаас нь авч үзэхэд зөв л байна. Чи ер нь тэр Ганбат гэдэгт хэтэрхий итгэчхээд байгаа юм биш биз дээ? Хөхгэрэл тэр хоёрын дунд гарч байгаа энэ зөрчил бол ерийн нэг зөрчил биш, хүний амьтай холбоотой, аюултай зөрчил байна, тэгэхэд чи атаархахдаа, дандаа ингэж байдаг юм гээд төдий л анхаарахгүй их хийсвэр дүгнэж байна.

	Чандмань — Чиний үнэлэлт бол бүрэн төгөлдөр үнэлэлт биш, Ганбатын ажлыг чамаас өөр хэн, юугаар баталж сайшаасан юм бэ? Наад ажил чинь одоо л зөвхөн бүрдэж байгаа ажил байна. Болоогүй, цаашаа хэлэлцэгдэж хянагдана. Чи ер нь Ганбатынхаа өсөж байгаа нэр алдарт нь хоосон шүтчихээд л харалган болж байгаа юм биш биз дээ?

	Лут — Магадгүй юм, гэвч Чандмань минь, би өөрийнхөө мэргэжлийн ажлыг мэдэлгүй яах вэ.

	Чандмань — Хөхгэрэлийн хэлж байгаа тэр үгнүүд бол баримт мөн үү? Мөн, ер нь энэ хэрэгтэй, танай больницын ажилтай сайн танилцах юм байна. (Хаалга цохих чимээ сонсогдоно).

	Лут — Ганбат ирэв бололтой (хаалга нээж өгөхөд Ганбат туйлын хөгжилтэй орж ирнэ).

	Ганбат — Сайн байцгаана уу?

	Лут — Сайн, танилц Ганбат аа! Миний гэргий Чандмань

	Ганбат — Сайн явж ирэв үү?

	Лут — Суу даа хө, Ганбат аа! Солонгын бие ямар байна, чи өнөөдөр очив уу?

	Чандмань — Та Солонгыг эмнэж байгаа юм уу?

	Ганбат — Тийм ээ!

	Чандмань — Тэгээд ямаршуу байна?

	Ганбат — Одоохондоо гайгүй, янздаа л байна. 
Тэгээд ер нь өөрөө зовж бухимдаж өвчнөө хөдөлгөхгүй шиг байгаад байвал ч нэлээд учир байна санж.

	Чандмань — Заавал мэс засал хэрэгтэй юм уу, үгүй юу?

	Ганбат — Одоохондоо ч мэдэгдэхгүй байна. Хэрэв хүндэрчих юм бол...

	(хаалга хүчтэй цохих сонсогдоно. Баатар сандарсаар малгайгүй орж ирнэ).

	Баатар — Ганбат аа! Ээ чааваас, чи чинь яасан айхавтар хүүхэд вэ?

	Ганбат — Яагаа вэ, юу болов Баатар гуай.

	Баатар — Охин минь, охин минь! (уйлна).

	 

	X ө ш и г

	 


ГУРАВДУГААР ҮЗЭГДЭЛ

	Хөхгэрэлийн албан тасалгаа байна. Өглөө ажил цуглаж байгаа үе ажээ. Тасалгаанд Чандмань, Хүрэл хоёр байна. Хүрэл ширвээ сахал нь бууралтсан, нэлээд ахимаг насны харагдавч маш хөнгөн, мөрөндөө баян хуур мөрөвчилжээ.

	 

	Хүрэл — Би ч энд ажилладаггүй болохоор сайн мэдэхгүй шүү дээ. Амьтны ярих нь больницын дарга Хөхгэрэл эмч, Ганбат хоёр хоорондоо эв түнш муутай л гэж ярих юм байна. Хөхгэрэл гуай ч яах вэ дээ жаахан хатуухан л дарга даа. Ганбатыг мэдэхгүй юм, харахад томоотой юм уу, их зантай юм уу гэмээр мөртөө дандаа ажлаа гэж явдаг бололтой.

	Чандмань — Больницын ажлын тухай, түүнчлэн эмч нарын тухай олны ам ямар байдаг бол? Хэн дээр нь юу гэж ярьдгийг мэдэх юм сан.

	Хүрэл — Ай даа! Харин нэг янз янзаар ярьж гарна биз дээ. Больницын аптек, тэгээд л олон нийтийн үйлчилгээний газрууд ямар ч байсан нэг үг дуулна даа. Ийм газрууд хүн бүхний сэтгэлд тохирч байна гэж ердөө байхгүй, нэг талаараа магтагдах байсан ч, нэг талаараа зэмлэгдэж байдаг, ёстой нэг ёроол нь цоорхой сав шиг, сайшаал магтаал, зэмлэл шүүмжлэл нь ч тоогддоггүй байдаг юм.

	Бямбаа — (яаран хаалгаар шагайж) Дарга алга уу?

	Хүрэл — Алга, хүүе Бямбаа нааш ир. Сонин юм ярья!

	Бямбаа — Чамтай ярихтай мантай (далд орно)

	Хүрэл — За, энэ авгайг Бямбаа гэдэг юм. Эндхийн санитар юм, ээ дээ мөн азтай авгай даа. Эрүүлийг хамгаалах байгууллагад 30 шахам жил ажилласан юм гэнэ билээ. Манай энд ирээд 4 жил болж байна уу даа, үгүй 5 жил болсон байх, ажил төрөл ч гэж алт, ам хэл ч гэж могой доо, үгүй хүүхээ ийм нэг улс чинь ам хэлээрээ амьтанд, нэн ялангуяа удирдах хүмүүст ихээхэн ад шоо үзэгдсэн ч, нэг л байрандаа таваргаж явах юм байна шүү дээ. Түүнээс биш энэ авгай юу? Больницын нарийн бүдүүн бүх ажлыг нь мэднэ. Ер нь дарга байсан ч чадахаар хүн байгаа юм. Энэ хүнтэй заавал уулзаарай, таны сонирхож байгаа зүйлийг их мэднэ, тэгээд хэнийг нь ч хэн гэхгүй ярина бий. Ээ тийм, бас одоо манаатай байна билээ, Бөхбат гэж өвгөн бий. Түүнтэй уулзаарай! Тэр өөрийнхөө тухай бас жаахан дэгс дэгс яриад байж магадгүй. Бусад юман дээр бол цөм үнэн, үзсэн юмаа шударгахан ярина вий.

	Чандмань — Сайхан зөвлөгөө өгсөнд чинь их баярлалаа, өвгөн гуай! Та чинь хөгжимчин хүн үү?

	Хүрэл — Хөгжимчнөө ч алд даа, клубт ажил хийдэг санаатай, манайхан шинэ клуб барьсан л даа, тэгээд үйлдвэрийнхээ 10 жилийн ойгоор тохиолдуулж нээх юм. Барилга ч бэлхэн болсон, нээх бусад бэлтгэл ажил маань ч гүйцээд байна.

	Чандмань — Цэцэг юу хийж байна даа, хэр зэрэг тусалж байна?

	Хүрэл — Сайн, яриагүй сайн. Тэр чинь Улсын театрын нэг гоцлон дуулагч нь шүү дээ. Манай клубийн бэлтгэл ажилд туслахаар ирсэн юм. Та ер нь манай клубт нэг ор л доо. Нээлт дээр байна биз дээ, би таныг урья. (Бямбаа орж ирнэ), Дарга нар чинь алга л байна.

	Бямбаа — Дарга мөд ирж чадахгүй байх аа, тэнд их ажилтай байна.

	Xүрэл — (тоглох маягаар) Тантай хэд гурван үг сольчихвол заваар хэр байна даа.

	Бямбаа — Чамтай солиорч цагаа барах хүн энд ердөө ч алга.

	Чандмань — (Хүрэлд) Таны урилгыг дуртай хүлээж авна. (Бямбаад) Хөхгэрэл тун завгүй байна уу?

	Бямбаа — Завгүй байна, тун завгүй. Одоогоор манайханд завтай хүн хэн ч алга (харилцуурыг авч) 58-д. Байна уу? Би Бямбаа байна, нярав-сувилагч гуай минь ээ! Өнөө даргын хэлсэн нэг орыг тусгай тасалгаанд бэлтгэсэн үү? Бэлхэн үү? За тэгвэл би очиж үзье.

	Чандмань — Та намайг аж ахуйн нөхөдтэй уулзуулаад өгч болох уу?

	Бямбаа — (гайхсан мэт) Бололгүй яах вэ, гэвч та ямар хэрэгтэй юм бэ?

	Чандмань — Үгүй, зүг шахуу даа.

	Хүрэл — Чи битгий байцаад бай, наад хүн чинь төвийн сонин сурвалжлагч, мэдэв үү?

	Бямбаа — Чи хажуугаар нь битгий омогдоод бай, хэн ч байсан надад ямар хамаатай биш. За хүүхээ би заагаад өгье! (Чандмань, Бямбаа хоёр явлаа)

	Xүрэл — Мөд ирэхгүй гэв үү? За байз, яадаг юм билээ. Үгүй, нэгэнт ингэж хүлээсэн юм, хүлээгээд л байя (Цэцэг ирнэ).

	Цэцэгээ — Хүрлээ гуай! Та энд юу хийгээ вэ?

	Хүрлээ — Өнөө хэдэн хүнийхээ тухай ярих гэж явна, тэгээд дарга Хөхгэрэлийг хүлээж байна. Хүү минь хаачих нь вэ?

	Цэцэгээ — Бие базаахгүй, Хөхгэрэлд үзүүлье.

	Хүрэл — Ээ, харла аа, яачихаа вэ?

	Цэцэгээ — Говь газар агаар, ус таарахгүй байгаа юм уу, бүү мэд. Харахгүй юу даа. Миний энэ нүүр царайг, би ажилдаа хэд хоног очиж чадахгүй байх шүү, долоо хоног хэвтэх болоод байх шиг байна.

	Хүрэл — Агаар ус таарахгүй байж мэднэ, гэсэн ч одоо юу удах вэ дээ, мөдхөн Улаанбаатартаа буцаад явчихна шүү дээ. Клубийнхээ нээлтээр хэвтэж байх нь байна шүү дээ. (ажиглаж) Царай чинь гайгүй л байна. Жаахан сэвхтэж байгаа юм уу даа. Ээ хүү минь, давхар биетэй болчхоод байгаагаас зайлахгүй.

	Цэцэгээ — (сандарч) Хаанаас даа, тэр ч худал байх. Би өөрөө мэдэлгүй яах вэ.

	Хүрэл — Хэ мэдэхгүй, хүүхээ. Эртхэн үзүүлэх хэрэгтэй. Энэ докторууд андахгүй дээ. (Хөхгэрэл ирнэ.) Аа ашгүй дарга ч ирлээ, Сайн байна уу?

	Хөхгэрэл — (Xалаадаа тайлах зуур) Сайн, та сайн уу? (Цэцэгээ) Чи бас яваад ирсэн үү? (ширээндээ сууж) За урьдаар Хүрэл гуайн зорьж ирсэн хэрэгтэй танилцчихъя, Цэцэгээ суугаад хүлээ л дээ.

	Хүрэл — Миний ирсэн хэрэг тун амархан, дарга л нэг үг хэлбэл гүйцлээ. Манайх клубээ үйлдвэрийнхээ 10 жилийн ойгоор нээх гэж байгаа шүү дээ. Тэгээд танай больницын ажилчдаас эхлээд, хэдэн хүн концертод тоглох юм, эдэнд оройн ажлаас чөлөө олгоно уу гэж явна. Бас тэгээд танай больницын ажилчид, манай клубийн ажилд хэчнээн хэрэгтэй байгааг танилцуулахад, энэ программыг л үзвэл миний олон таван үгний хэрэггүй болно (программаа өгнө).

	Хөхгэрэл — Цөм ээлжийн жижүүртэй улс хэцүү шүү дээ. Гэсэн ч та ч ямар үг хэлчхэж чаддаггүй биш дээ? Манай хүмүүсийг аваад л өдий болтол сургууль хийгээд байгаа юм чинь одоо үлдсэн хэд хоногт нь бололгүй яа хвэ дээ. (Программыг үзэж) Бусад нь ч яах вэ, та үхсэн хүнийг концертдоо тоглуулах юм биз дээ.

	Хүрэл — Үхсэн хүн гэнэ үү, бүү үзэгд! Хэн нь үхчихээ вэ?

	Хөхгэрэл — Урьд шөнө больниц дээр гарсан явдлыг сонсоогүй юу!

	Хүрэл — Сонсоогүй, юу болов оо?

	Хөхгэрэл — Хөгжмийн зохиолч, Солонгын тухай юу болсныг мөд л дуулна аа даа.

	Цэцэгээ — Солонго яагаа вэ?

	Хүрэл — Солонго үхсэн гэж үү? Өчигдөрхөн амьд эрүүл саруул, манай концертод тоглож өгнө гэж байсан хүүхэд шүү дээ.

	Хөхгэрэл — Тийм ээ! Өчигдөрхөн амьд байсан одоо ч гэсэн бараг амьд байна. Гэвч удахгүй өөр ертөнцөд очно.

	Цэцэгээ — Иш, хөөрхий амьтан, яагаад тэр вэ? 

	Хөхгэрэл — Урьд шөнө мэс засал хийсэн юм аа.

	Xүрэл — Зүрхний хууч өвчтэй байсан биз дээ?

	Хөхгэрэл — Тийм өвчинд операц яасан ч болохгүй гэдгийг би мэдээд хэлж байсан юм, зүрхний өвчин бол өндөр газар улам ширүүсдэг юм.

	Хүрэл — Ганбат чинь өрцний цаадах өвчинд мэс заслыг амжилттай хийж байна гэж байсан биш бил үү? Ээ дээ, бас их осол болж дээ.

	Хөхгэрэл — Тийм ээ! (программыг өгөх зуураа) Тэр амжилтууд болоод, одоогийн энэ ослын тухай, Солонгыг оршуулах гашуудал дээр, шүүхийн хурал дээр Ганбатын өмгөөлөгчөөр томилогдвол яриарай даа.

	Xүрэл — Ганбатыг шүүхэд шилжүүлэх гэж байгаа юм уу?

	Хөхгэрэл — Харамсалтай боловч, аргагүй шилжүүлэх болно доо.

	Хүрэл — Ээ бас бөөн хэрэг гарч дээ, үгүй, та нар чинь хүний амьтай чацуу тийм айхтар ажлыг хоорондоо зөвлөж хэлэлцдэггүй юм уу?

	Хөхгэрэл — Харамсалтай нь, би ганцаараа тэдэнтэй тэмцээд яах вэ дээ.

	Хүрэл — Тэд гэдэг чинь хэн хэн бэ? Та чинь дарга шүү дээ. Энэ газрын эрхийг барьж байгаа хүн, хүний амины ийм чухал хэрэгт яагаад хориглож болдоггүй юм бэ? Ээ бас тоогүй дээ, хайран сайхан хүүхэд, мөрөөрөө хэд хоног амьд явсан бол аштай юу?

	Хөхгэрэл — Хүрэл гуай, та гойд хэрэггүй бол миний ажилд одоохондоо хөндлөнгөөс гар хөлөө битгий чихээд бай. Энэ явдал мөд тэнгэрт тулна. Тэр цагт хэнийг яллавал зохихыг, хэнийг сайшаавал зохихыг та ойлгоно. Ийм байна, та өөр хэрэггүй бол миний ажилд битгий саад болоосой гэж таныг гуйя (гээд Цэцэгээд) таны хэргийг сонсъё.

	Хүрэл — Мэдэхгүй, сайшаагдах хүн гарах бол уу даа (явна).

	Цэцэгээ — Солонго тэгээд амьд байгаа юу?

	Хөхгэрэл — Одоо чухам яаж байгааг мэдэхгүй, аюултай хэрэг.

	Цэцэгээ — Би, Солонгоос гуйж байсан юм сан.

	Хөхгэрэл — Юуны тухай?

	Цэцэгээ — Энэ л хэргийн тухай, Ганбатаас гуйж өгөөч гэж.

	Хөхгэрэл — Тэгээд юу гэсэн үг вэ?

	Цэцэгээ — Урдаас уурлаад бараг загнах шахсан.

	Хөхгэрэл — Ганбатад арай ярьчхаагүй байгаа даа.

	Цэцэгээ — Хэнд ч хэлэхгүй гэж ам өгсөн юм.

	Хөхгэрэл — Тэгээд ч хэлээгүй дээ. Хөөрхий тэр чинь хэлсэн амандаа хүрдэг хүн байсан юм. Одоо тэр нууцыг чинь бүр ч баттай хадгалж чадна. Чи өөрөө хүнд хэлээгүй биз дээ? Энэ ажлыг чинь хуулиар цаазалсан хэрэг шүү дээ. Чи бид хоёр хэн хэн нь гэмт хэрэг үйлдэх гэж байна.

	Цэцэгээ — Чи зайлуулах арга ухааныг нь олох гэсэн шүү дээ.

	Хөхгэрэл — Муу санаатнууд мөрдөж мөшгөх юм бол гарцаагүй энэ хүн ингээд төрж болохгүй байсан юм гэдгийг батлах факт хэрэгтэй. Чи бол эв эрүүл, сав саруул хүн болохоороо ийм зүйлийг зохионо гэдэг хэцүү (байдал өөр болж). Гэвч чи бид хоёр бие биедээ ам алдсан юм байна, яая гэхэв. (автомат утсаар залгаж) Би Хөхгэрэл байна, Бямбааг над дээр оруулаач, олоод хэл л дээ, тэр хаачдаг юм бэ? (утсаа тавьж) Би чамд тусгай тасаг бэлтгүүлсэн юм, уг нь чи зочид буудалд байдаггүй сэн бол байрандаа ч болох юм шүү дээ.
(инээж, санаа алдаж ирээд л) айх юм ердөө байхгүй, долоо хоноход л эрүүл саруул.

	Цэцэгээ — Айсан ч юм алга л даа.

	Хөхгэрэл — Сайн байна я люблю смелье (Бямбаа ирнэ).

	Бямбаа — Дарга намайг дуудаа юу?

	Хөхгэрэл — Тийм. За энэ хүнийг нөгөө бэлтгэсэн тасагтаа хэвтүүл дээ.

	Бямбаа — (гайхаж) Тэр тасагт чинь сая хүн хэвтчихсэн шүү дээ.

	Хөхгэрэл — Хэнийг?

	Бямбаа — Өнөө хөгжмийн зохиолч бүсгүй, би түүнд л бэлтгэсэн юм байх гээд хэвтүүлчихсэн.

	Хөхгэрэл — Уг нь би өөр хүнд бэлтгүүлсэн юм сан даа. Тэр өвчтөн ямар байх шиг байна?

	Бямбаа — Мэдсэнгүй.

	Хөхгэрэл — Надаас асуухгүй дээ та нар. Өөр сул аятайхан тасаг манайд юу байдаг бил ээ?

	Бямбаа — Заавал ганцаарыг нь хэвтүүлэх юм уу? 

	Хөхгэрэл — Тийм ээ!

	Бямбаа — Тийм тасаг юу юм бол доо, мэдэхгүй юм даа.

	Хөхгэрэл — (Цэцэгээд) За, маргааш юм уу, үгүй бол нөгөөдөр би нэг аргалъя даа. (Бямбаад) Түүнийг асуух гэсэн юм, өөр юмгүй.

	Цэцэгээ — Би хэдийд ирэх вэ, бушуулах л юм сан. (Бямбаа явна).

	Хөхгэрэл — Орой яг 5 цагт ир. Би ямар ч гэсэн гүйцэтгээд байя!

	Цэцэгээ — За тэгвэл би явъя даа (гээд бостол Лут, Чандмань, Ганбат нар ирнэ).

	Хөхгэрэл — (пауз) Ээ эрхмүүд! Миний өмнө буруугаа хүлээх гэж ирэв үү?

	Ганбат — (удаан эгцлэн хараад) Үгүй, зөвийгөө хэлэх гэж ирлээ. Солонгын өвчнийг хөдөлгөж ийм байдалд хүргэсэн хүн хэн бэ, чи! Үүний хариуцлагыг чи хүлээнэ!

	Хөхгэрэл — Уухай буруугаа над руу чихэх нь үү?

	Ганбат — Үгүй, би өөрийнхөө бурууг хэнд ч нялзаахгүй.

	Цэцэгээ — (Ганбатаас) Солонго ямар байна? 

	(Чандмань уруу царайтай зөвхөн толгойгоо сэгсрэн гараа савлана).

	Лут — Хөхгэрэл ээ! Ганбатын хийсэн мэс засал гарцаагүй зохих цагтаа зүй ёсоор зөв хийгдсэн, одоо ганцхан Солонгын бие махбод тэсэх эсэх тухай удаан хүлээлт, эргэлзээ итгэл хоёр үлдээд байна. Би чамаас нөхөр ёсоор гуйя, Ганбатыг тайван байлга.

	 

	Х ө ш и г


ДӨРӨВДҮГЭЭР ҮЗЭГДЭЛ

	Хивс толь болсон сайхан өрөөний байдал, зочдод зориулагджээ. Энд тэнд диван, голд нь дугариг ширээ, түүнийг тойрсон сандлууд байна. 

	 

	Мандах ганцаараа уйлан сууж байна. Баатар ганцаараа сэмхэн орж ирээд Мандахыг ажиглан зогсоно.

	 

	Баатар — Чи бас л усан нүдлээд байна уу даа? Мандах минь, яасан барагддаггүй нулимс вэ?

	Мандах — (нулимсаа арчиж) Чи минь, нэг жаахан тайван байлгаад өгөөч дээ! Сэтгэл хөөрөөд хар дарж зүүдэлсэн шиг л байна.

	Баатар — Тэр зүүднээсээ одоо сэрлээ шүү дээ. Юм бүгд үнэн, бид Улаанбаатар хотод Ганбатынхаа байранд ирчхээд байна. Өнөө орой Улсын төв театрт охиныхоо зохиосон дуурийн анхдугаар тоглолтыг үзнэ. Чи бид хоёр ч азтай хөгшид юм даа, хө. За бос, бос! Одоо ингээд хүүхдүүд ирнэ. Нэг хоол унд идэж уучхаад театр луу явахыгаа бодъё. За ингээд л театрт уйлаад л битгий сэтгэл зовоогоод байж үзээрэй дээ.

	Мандах — Цэцэгээ хаачсан бэ?

	Баатар — Галын өрөөнд идэж ууж байна.

	Мандах — Идэж уух юм байгаа юм уу, чи юм бэлтгэж өгөв үү?

	Баатар — Үгүй, үгүй. Хаанаас юу олоод идээд байгаа юм бол доо. (Цэцэгээ амандаа юм зажилсаар орж ирнэ).

	Мандах —  Хүү минь тараад ирэв үү? Солонго яав?

	Цэцэгээ — Тараад ирлээ. Солонго, Ганбаттай уулзах гээд Эрүүлийг Хамгаалах Яам руу явсан. За хувцас хунараа сольё.

	Мандах — Юундаа яардаг юм бэ? Хаа байсан 8 цаг вэ, алив эгч нь цай унд бэлтгэж өгье.

	Цэцэгээ — Танаас өмнө ууж идчихсэн, одоо яах вэ? (хаалга цохих чимээ)

	Баатар — За, нөгөөдүүл чинь яваад ирлээ. (Мандах, Баатар нар явна, диван дээрээс хүүхэд уйлах сонсогдоно).

	Цэцэгээ — Аргагүй шүү дээ үр минь, хөөрхий минь (үзэж тэврэн явна. Гэтэл Хөхгэрэл орж ирнэ). 

	Хөхгэрэл — Сайн байна уу? Авгай!

	Цэцэгээ — Сайн байна, за Хөхгэрэл хаанаас ирэв.

	Хөхгэрэл — Яаман дээрээс ирлээ, хүү чинь том болж байна уу?

	Цэцэгээ — Харахгүй юу? (үзүүлж) Том болох тусмаа яг л би байгаа биз?

	Хөхгэрэл — Чамтай адилхан нь ч юу юм бэ, харин Болд биеэрээ байна.

	Баатар — Хэрэв чамаас гараагүй сэн бол чиний хүүхэд гэж итгэхэд бэрхтэй л байна байх даа.

	Цэцэгээ — Тийм гэж үү? Арай худлаа байгаа! (Хүүхдэдээ) хөхөх цаг болоогүй байхад юу гэж сэрвэлзээд байсан юм бэ? Үгүй бол Мандах эгч нь миний хүүг зодсон юм байлгүй дээ. Мандах гуай та Жаргалыгаа хуурайлсан уу?

	Мандах — (далдаас) Тун сая хуурайлсан, хүү минь

	Цэцэгээ — Бүүвэй бүүвэй. Нойрсооч дээ хүү минь, сэрвэлзээд л энэ чинь яачихна вэ.
Алив Жаргал аа! Уваа гэгээн минь инээж байгааг нь дээ. Бүүвэй бүүвэй.

	Хөхгэрэл — Хүүхэд маллах хэцүү байна уу?

	Цэцэгээ — Яггүй юм байна шүү. Ашгүй Мандах гуай, Баатар гуай хоёрыг ирснээс хойш эдэнд орхиод л яваад байдаг болсон. Нойрсоод өглөө, миний хүү ч уйлдаггүй хүүхэд байгаа юм аа. (Хүүхдээ удаан харж байснаа) Ээ бурхан минь Солонго тэр өдөр мэс засал хийлгээгүй бол, би хүүхдээ чамаар авхуулчихсан шүү, би ийм амьтныгаа чамаар авхуулчихсан шүү. Чи ч муухай хүн билээ дээ.

	Хөхгэрэл — Чиний хүсэлтийг л биелүүлэх гэсэн шүү дээ. Юу нь муухай байгаа юм бэ?

	Цэцэгээ — Үгүй миний хүсэлтийг биш чи өөрийнхөө хүсэлтийг биелүүлэх гэсэн юм. Чи бол эмч хүн, чиний ажил, бүх бодол санаа чинь хөнөөх сүйтгэхэд биш амьдралын төлөө сайн сайхны төлөө, над шиг тэнэг амьтны гуйсны зоригоор, манай сайхан амьдралын ирээдүйн цэцгийг өөртөө олдох өчүүхэн завшааны төлөө тастаж сүйтгэх гэж байсан биз дээ. Чи хүн биш!

	Хөхгэрэл — Чи юу яриад байна, үхсэний чинь завшаан.

	Цэцэгээ — Чи намайг завших болзол тавьж байж хүүхдийг минь авч өгье гэж байсан биз дээ. Би үхсэн ч чам шиг юманд завшуулахгүй гэж бодож байсан юм, одоо хэлчихье.

	Хөхгэрэл — (инээж) Одоо ч тэгж хэлнэ дээ. Тэр үедээ би чамд тустай л юм шиг санагдаж байсан байх.

	Цэцэгээ — Тийм ээ, тустай хүн шиг санагдаж байсан юм. Гэтэл ашгүй чиний нүдэн дээр тэр их сайхан санаа чинь гэнэтхэн тусаж харагдаад намайг айлгачихсан юм. Заримдаа хүн гэдэг их тэнэг амьтан шүү. Өөрийнхөө бодсон зорьсныг хэчнээн ч буруу байсан зөв гэж итгэдэг. Тэр үед би ийм төөрөгдөлд автагдаад явсан юм. Тэгээд Солонго, үхэлтэй яаж тэмцэлдэж байгааг өөртөө бодож үзлээ. Өчигдөрхөн эрүүл саруул байхдаа надад хэлж байсан үг нь санагдлаа. Бас чиний нүдэн дээр харагдаад байсан тусч царай чинь бодогдлоо. Ийм ийм сэтгэл бодлын донсолгоо төрж, намайг сэнхрүүлээд тэр аюулт хэргээс ухруулсан юм. Харин чамаас гуйхад чи Болдыг уруу татаж архи уудаг шүү, одоо тэгвэл тэр чамайг цохино шүү мэдэж яваарай!

	Хөхгэрэл — Биеийн тамирч нөхрөөрөө битгий сүрдүүл, би ер айхгүй.

	Цэцэгээ — Зодуулбал хохь чинь болно шүү дээ.

	Хөхгэрэл — Манай улсад тийм хууль байхгүй.

	Цэцэгээ — Чи юу ч олж идэж чадахгүй дээ (Чандмань орж ирнэ).

	Чандмань — Сайн байцгаана уу? (Хөхгэрэлд) Таныг чинь хэдийн нь ирсэн гэж дуулсан, за бие чинь сайн уу? (гараа өгнө).

	Хөхгэрэл — (гарыг нь барьж) Яах вэ дээ тэгээд мэнд л явж байна. Та мөн чиглүүлээд сайн галласан байх шиг билээ дээ.

	Чандмань — Түүгээр тус болсон байх гэж би бодож байна.

	Цэцэгээ — Үгүй тийм ч олигтой галлаж чадаагүй.

	Хөхгэрэл — Тус болсон нь яриагүй хэрэг, гэвч би аливаа нэг юман дээр бусдыг аяндаа дагалдаж явдаг өөрийн чиглэлгүй хүн биш шүү. Би мөрөн дээрээ толгойтой, толгой дотроо өөрийн бодолтой хүн.

	Цэцэгээ — Чиний бодол ч юу ч гавих вэ дээ? Ганцхан атаа завшаан хоёрыг л боддог байх (Хүүхэд уйлна) Хөхгэрэлийг орж ирснээс хойш хүү минь ердөө нойрсохгүй цочиж сэрчхээд болохгүй юм.

	Чандмань — Алив би авах уу? (Ганбат, Солонго, Лут нар ирнэ).

	Солонго — (галын өрөө рүү) Ээж ээ, аав аа! Одоо ингээд явцгаана шүү. Хувцсаа өмсөөрэй, бид хоол идэхгүй сая гуанзанд орчхоод ирлээ.

	Лут — (Чандманьд) Ээ ашгүй, чи яваад ирсэн үү? Би чам руу утасдаад л байлаа.

	Лут — Буцахаар болсон.

	Хөхгэрэл — Танай хар хүн больницын дарга бөгөөд ерөнхий эмчээр дэвшсэн, харин баяр хүргэчихье.

	Солонго — Аа чи?

	Хөхгэрэл — Би сургуульд явахаар болсон. Ганбатыг цолоо хамгаалж байхад би сурч байх болж дээ.

	Солонго — Аа тийм үү? Юуны сургуульд вэ?

	Хөхгэрэл — Намын дээд сургуульд!

	Чандмань — Аа бүр даргын сургуульд уу!

	Цэцэгээ — Чи яасан ч дарга болж чадахгүй!

	Хөхгэрэл — Олигтой эмч болж чадаагүй юм. Барагтай нэг нь болчхож юу магад вэ дээ.

	Цэцэгээ — Барагтайхан нь ч болж чадахгүй гэж би баталчихъя. Яагаад вэ гэвэл чамд дарга хүний тийм чадвар байхгүй. Хүнээр дутагдлаа гэж Хөхгэрэлийг сургуульд явуулах гээ юу, та минь.

	Хөхгэрэл — Аа та чинь хүнийг хэлэлтгүй атаач амьтан шив дээ.

	Цэцэгээ — Үгүй, би атаархаагүй байна. Ингэж нүдээ алдсан явдалд хорсож байна.

	Ганбат — Хөхгэрэлийг сургуульд явах явдалд би дэмжсэн юм. Хөхгэрэл мэргэжлээ сонирхдог, эмчийн хувьд сайн эмч, ганцхан юу дутагддаг вэ гэвэл сэтгэл санааны гоо сайхан дутагддаг юм. Сэтгэл санааны гоо сайхан бол хүнийг их өгөөмөр, баян болгодог юм. Чи бид хоёр хөдөөгөөс ирээд тэр дороо найзууд болчхоод нэг өдрийн нэг цагт их сургуулийн хаалгыг татсан, би чамаас илүү сурдаг байсан, олон нөхдийнхөө дунд би илүү хүндтэй байдаг байсан, үүнд минь чи атаархаж эхлээд тэр атаархал чинь явсаар байгаад дайсагнал болон хувирч, хэдэн жил үргэлжлээд одоо сая шувтарлаа. Хөхгэрэл минь ээ! Чи одоо энэ сургуулиас тэр дутуу юм болгоныгоо олж авахын төлөө бүх чадал хүчээ дайчлах хэрэгтэй.

	Цэцэгээ — Далайд очсон хүн саваараа л нэг ус утгадаг юм гэнэ билээ.

	(Баатар, Мандах хоёр хувцаслаад гоёчихсон орж ирнэ).

	Мандах — Хүүхдүүд ээ! Цаг чинь ойртож байгаа юм биш үү?

	Солонго — Нээрээ шахаж байна, одоо явахыг бодоцгооё.

	Цэцэгээ — Үгүй, би яадаг билээ (хувцсаа харна)

	Чандмань — Чи тоглох хүн, ямар хамаа байсан юм.

	Цэцэгээ — (Солонгын урдаас асуух мэт) Аав ээж хоёр чинь бас явна, би хүүгээ яах вэ?

	Солонго — Болд яасан бэ? Түүнд өгчихгүй юу!

	Цэцэгээ — Болд бас 9 цагаас нөгөө зодооноо хийнэ л дээ.

	Чандмань — За тэгвэл би тэврээд л чиний өрөөнд сууж байхаас биш дээ.

	Цэцэгээ — Тэгвэл ч бүр сайн хэрэг, миний хүү ийм л нүүртэй буянтай хүү дээ (Хүүгээ үнсэнэ). Үгүй Солонго оо, би өнөө хамгийн сүүлчийн дуунаас чинь айх юм, ядахдаа өнөөдөр олигтой сургуулилж чадаагүй шүү, хоёулаа нэг сургуулилах уу?

	Солонго — За тэгье (төгөлдөр хууртаа сууна). Амьдралын сайхан нь гэсэн дууг Цэцэгээ дуулахад тэд бүгдээрээ түрэн дуулна.

	Цэцэгээ — Гайгүй байна.

	Солонго — Зүгээр зүгээр. Сайн байна, за би хүүг чинь тэврээд явъя (Хүүхдийг авна).

	Хөхгэрэл — Солонго надаас л бусдыг дуурьдаа урьж ээ дээ?

	Солонго — Би чамтай яриагүй бил үү? Урилгүй яах вэ.

	Хөхгэрэл — Их баярлалаа, одоо хамт явах хэрэг үү?

	Солонго — Тэгье, хамт явцгаая.

	Баатар — За явцгаая хүүхээд! Аав чинь мөн үзээгүй юмаа үзэж байна даа. Ноднин өдийд яаж байлаа, санаж байна уу?

	Мандах— Ээ төрийн минь сүлд, ямар сайндаа би энэ чинь зүүд биш байгаа даа гэж байн байн бодох вэ дээ.

	Баатар — Хөхгэрэл ээ, ах чинь чамд үг хэлье ээ, би чамайг (гараараа хэмжиж) иймхэн байхаас чинь мэднэ. Чи бидэнд ердөө ч муу юм хийгээгүй, сайн хүүхэд. Тэгэхэд ардаа ямар ч уул хад шиг бат бөх түшиг дэмжлэгтэй ч гэсэн олноосоо, нөхдөөсөө ердөө битгий тасар, харин тэднээс давхар дэмжлэгийг олж авах юм бол, чи зохих ёсоор дээшилнэ. Өөрийгөө хэзээ ч хэдийд ч бусдаас дээр гэж битгий бод!

	Цэцэгээ — Ээ тийм, Солонго оо! Чамд нэг айхтар юм хэлэхийгээ мартчихаад байгаа юм байна. Манайхан чамайг тоглолтын эцэст тайзан дээр урьж үзэгчдэд танилцуулна гэж байна лээ шүү.

	Солонго — Яадаг билээ гэм. Яах нь вэ?

	Ганбат — Яах вэ.

	Цэцэгээ — Яах вэ ч биш шүү, наадах чинь тайзан дээр олны өмнө бараг гарч үзээгүй хүн, бас тэгээд зарим нь одоо чамайг ямар гэгч бүтээл дээрээ ажиллаж байна вэ гэж асуух гэж байдаг шүү, өнөөхийгөө л хэлнэ биз дээ? 

	Солонго — Харин, яах вэ нөхөд өө!

	Чандмань — Хэлэлгүй яах вэ.

	Ганбат — Хэл, хэл! Ёстой хэлдэг газар чинь!

	Солонго — Чадахгүй бол бас хэцүүеэ.

	Ганбат — Хэл, хэл! Тэр чинь чамд шаардлага болно.

	Солонго — За тэгвэл би нэг сургууль хийгээд орхиё.

	Цэцэгээ — Тэг, тэг! За би удирдъя, ширүүн бороо шаагьж байгаа юм шиг, үй түмэн үзэгчдийн алга нижигнээд эхэллээ. Тэгэхээр нь ёсолно шүү дээ. (Солонго ёсолно). Гэтэл үзэгчдийн танхимаас одоо та ямар бүтээл дээр ажиллаж байна вэ? гэж ирээд л асууна даа, тэгэхээр нь...

	Солонго — (Хүүхэд тэвэрсэн хэвээрээ) Би та бүхэнд мөдхөн "Амьдрал бол үхлийг ялдаг юм" гэдэг сэдвээр бичсэн хөгжмийн найраглалаа сонсгоё!

	 

	Х ө ш и г

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номын ӨМНӨХ ҮГ

	Ч. Ойдов бол манай үеийн жүжгийн нэрт зохиолчийн нэг мөн. Тэр нь 1917 онд Өвөрхангай аймгийн Хайрхандулаан сумын нутаг Бичигт хэмээх газар малчин Чойжамцын хүү болон төржээ. Хурга ишиг хариулж, үлгэр оньсого сонсож, эцэг эхийн гар дээр хүмүүжиж, улмаар бага ангийн боловсролтой болж, эрдмийн хаалгыг анх татжээ. Эрийн цээнд хүрмэгц холбооны байгууллага, Улсын хөгжимт драмын театр, ардын арми, Монголын Зохиолчдын Хороо, «Үнэн» сонин зэрэг газар ажил хийж явжээ.

	Дөчөөд оны эхээр Улсын хөгжимт драмын театрын тайзны гэрэлтүүлэгчээр ажиллаж байхдаа зөвхөн тэмдэглэсэн зааврын дагуу өнгө гэрэл тохируулаад зогсоогүй, тайзны засал чимэглэлийн өрөлт жүжигчдийн сургуулилт, тоглолтыг гярхай ажиглаж, найруулагч, зураач нарын зөвлөгөөг анхааралтай сонсож, ойлгогдохгүй зүйлийн учрыг лавлан сонирхдог байжээ. Энэ нь саваагүй сониуч байдлаас биш, харин жинхэнэ авьяас билгийн үүднээс гарч, жүжгийн зохиол бичих сэн гэдэг сэтгэгдлийг төрүүлж байжээ. Ч. Ойдов хожим нь дурсаж бичихдээ: «Тайзан дээр гарч байгаа амьдралын явдал хэчнээн жирийн болох тутам, хүмүүсийн дүр байдал хэчнээн хүн төлөвөө олох тутам олны анхаарлыг татаж чаддаг... байна. Энэ мэтийг ажиглаж мэдсэний үндсэн дээр над анх зохиол бичих бодол төрсөн юм» гэжээ.

	Үлгэрийн сэдвээр Ч. Ойдовын анх туурвисан жүжгийн зохиол нь үзэгч олны анхаарлыг татаж, Октябрийн социалист их хувьсгалын 25 жилийн ойд зориулсан уран бүтээлийн уралдаанд гуравдугаар байр эзэлж билээ. Энэ нь зохиолчийн урам зоригийг хөгжөөж, уран бүтээлд амьдралаа зориулах замыг нээж өгсөн байна. Түүнээс хойш амьдралынхаа эцсийг хүртэл буюу 1963 оны 5 дугаар сар хүртэл хорь гаруй жил зохиол бичиж билээ. Манай нам засаг түүний уран бүтээлийг өндрөөр үнэлж «Алтан гадас» одон ба төрийн шагналаар шагнасан юм.

	Ч. Ойдов бол жүжгийн зохиолын бүх төрөл зүйлээр бичиж байлаа. Түүний бүтээл нь ардын явган үлгэр, баатарлаг туульс, манай орны хөрөнгөтний бус хөгжлийн замнал, социалист байгуулалтын үеийн түүхэн үе шат, ард түмний амьдрал тэмцлээс санаа авч сэдэвлэн бичсэн байна. Түүний зарим нь жирийн хүний амьдрал, хувь заяаны туульсыг хоёр гурван бүлэгт хувааж, ганцхан өдрийн явдлаар бараг нэг тайзнаа дүрслэн харуулсан сонгодог жүжгийн хэлбэртэй ч байна. Түүний жүжгүүд нь хэлбэр, төрөл, зүйлийн талаар ямар ч байлаа гэсэн ойлгомжтой бөгөөд үргэлж шинийг сэдсэн, сэргэлэн золбоотойгоороо онцлог билээ. Энэ бол зохиолчийн авхаалж самбаа, гярхай ажиглалт, цуцалтгүй эрэлч, уйгагүй хөдөлмөрч чанартай холбоотой билээ. Ч. Ойдов бол үргэлж шинийг хайж, ард түмнийхээ амьдрал, үзэл санаанд бий болж байгаа шинэ сэргэг зүйлийг уран бүтээлдээ тусган харуулахыг зорьж, энэ хэрэгтээ оюун ухаан, авьяас билиг, хүч чадлаа шавхан дайчилж явжээ. 

	Дөчөөд оны эцсээр юм сан. Нэг өдөр Ч. Ойдов:

	— Би урьд шөнө сонин зүүд зүүдэллээ. Намын хорооны нарийн бичгийн даргын тухай жүжиг бичиж байх юм би, гээд тэрхүү зүүдээ үлгэр ярьж байгаа юм шиг ярьж билээ. Тэр нь ерийн зүүд биш, жүжгийн сонин сайхан сэдэв болж болмоор байж билээ. Тийм учраас сонсогч нөхөд нь түүнийг аятайхан зүүд байна гэлцээд орхиогүй, жүжгийн зохиол болгон бичих зөвлөгөө өгч, санал бодлоо нэмэрлэцгээсэн юм. Тэрхүү зөвлөгөөн ч уран санаагаа баяжуулахад нь тус болсон байх. Ч. Ойдов, намын байгууллагын хашир догь ажилтнуудын туршлагыг хичээнгүйлэн судалж, материал цуглуулан намын ажилтны дүрийг тайзан дээр бүтээх гэж жил гаруй ноцолдсон тэр зохиолоо «Ардын депутат» гэж нэрлэн, Улсын хөгжимт драмын театрт өгч билээ. Тэгээд сэтгэл нь амарсангүй, театрын найруулагч, жүжигчин, мэргэжил нэгтэй нөхдийнхөө санал зөвлөгөөний дагуу ахин дахин засварлаж, зарим бүлэг, хэсгийг дахин шинээр бичсэн байна. Ингэж бичсэн жүжиг нь 1954 онд Улсын хөгжимт драмын театрын тайзнаа «Туяа» хэмээх нэртэйгээр гарч билээ. Одоо түүний хувилбаруудыг зэрэгцүүлэн үзэж байхад тун сонин. Зарим судлагч түүний бичсэн нэгэн жүжгийн хувилбаруудыг дан дангаар нь үзээд өөр өөр зохиол гэж андуурах ч явдал үзэгдэж байна. 

	Ч. Ойдовын уран бүтээл нь сэдвийн талаар өргөн билээ. Тэр нь үлгэр домгийн хэлбэрээр манай ард түмний өнгөрсөн үеийн амьдрал, тэмцлийн тухай жүжиг хэд хэдийг бичсэн байна. Тийм жүжгүүд нь ард түмнээ өмгөөлөн хамгаалах нинжин сэтгэл, ангийн чанараар дүүрэн. Түүнд жишээ болгож «Жаргалыг хүссэн Мөнхөө», «Далан худалч», «Алиа Тогмид» зэрэг жүжгийн зохиолыг хэлж болно. МАХН-ын Төв Хорооны Улс Төрийн Товчооноос дөчөөд оны эцсээр гаргасан нэгэн тогтоолд: «Нөхөр Ойдов, ардын аман зохиолын материалаар бүтээсэн хоёр жүжгийг бичиж, тэдний гол хүнд нь жинхэнэ хөдөлмөрчин ард түмэн ба түүний төлөөлөгч Мөнхөө, Сэнгээг гаргажээ» гэж тэмдэглэсэн байна. 

	Ч. Ойдов, орчин үеийн сэдвээр бичсэн жүжгүүддээ энхрий хайрт эх орноо өмгөөлөн хамгаалах ариун үйлсэд амь биеэ зориулж яваа ардын армийн дайчид, энх цагийн бүтээн байгуулах хөдөлмөрт хэцүү бэрхээс шантралгүй зүтгэж амжилт гаргаж буй малчин, ажилчин, сэхээтэн олны амьдрал, тэмцлийн тухай уран хошин, хөгжил баясалтайгаар өгүүлж байна. Монголын утга зохиол судлагч, Зөвлөлтийн эрдэмтэн Л. К. Герасимович бичихдээ:

	«Ойдов орчин үеийн сэдэв бүхий жүжгийн зохиолдоо өнөөдрийн монгол хүний шударга үйлс, сайхан амьдрал, социалист ёс суртахууны хуулиар амьдрах эрмэлзлийг тусган үзүүлж чадсан юм» гэжээ. 

	Германы фашизмыг эсэргүүцсэн ЗХУ-ын эх орны их дайны үес манай ард түмэн улс орноо батлан хамгаалах хүчийг бэхжүүлэх, зөвлөлтийн ард түмний ялалтыг түргэтгэх ариун үйлсэд бүхнийгээ зориулж байсан түүхтэй. Ийм үед Ч. Ойдов «Миний баясгалан» хэмээх жүжгийн зохиол бичиж, ард түмнийхээ тэрхүү ариун үйлс, шударга үзэл санааг тусган харуулсан юм. ЗХУ-ын эх орны их дайны үе дэх манай ард түмний сэтгэл санааг илэрхийлж, уул жүжгийн гол баатар Жамсран ярихдаа:

	«Туслахгүй яах вэ дээ. Чиний нөгөө худалдаж авъя гэж хоргоогоод байдаг уургын хээрийг саяхан нэмж тусалсан. Миний морь ч зугтсан юмыг хөөхдөө гаргадаггүй юм шүү дээ. Германчуудыг хөөхөд ч харин Берлинд нь хүрэхээс цааш буцахгүй байх аа!» гэж байна. Ингээд Жамсран, улс орноо батлан хамгаалах хэргийг бэхжүүлэх ариун үйлсэд өөрийн биеэр зүтгэх гэж ардын хувьсгалт цэргийн албан хаахаар баяртай явж байна. 

	Дэлхийн хоёрдугаар дайны голомт унтарч, шударга хүн төрөлхтөн удтал хүлээсэн энх цагийг тэмцэл ялалтаараа олж авсан билээ. Энэ үед хөдөлмөрч хүн бүрийн сэтгэл тэнийж, энх тайвныг хамгаалан, бүтээн босгох хөдөлмөрт урам зоригтой орцгоосон түүхтэй. Ч. Ойдов оюун билиг, үзэг цаасаа эн тэргүүн энх цагийн бүтээн байгуулах хөдөлмөр лүү чиглүүлж «Зам» хэмээх жүжиг бичсэн билээ. Зохиолч энэхүү жүжигтээ алс бөглүү хөдөө нутгийн хоцрогдлыг хөдөлмөр тэмцлээр халж, малчин түмнийг гэгээрүүлэн соёлжуулж, социализмын замыг тавих гэсэн намын бодлого, ард түмнийхээ хүсэл эрмэлзлийг тусгажээ. Доной, Дондов нарийн үзэл санаа бол шарын шашинд мансуурч явсан мансуурлын шувтарга, Галт, Удвал нарын үзэл санаа бол шинэ үзэл санааны ялалт мөн. Ч. Ойдов энэ жүжигтээ:

	 

	«Цаст уулын ноён оргил 

	Цайрч сайхан харагдаж байна. 

	Цаашид дэвших манай хөгжил 

	Цаст уулаас өндөр байна» 

	 

	гэж бахархан дуулжээ. 

	«Зам» хэмээх жүжигт зохиолчийн дүрслэн харуулсан зам болон зөвхөн хөсөг тээврийн зам биш, харин хамтын хөдөлмөрийн ялалтын зам, соёл, шинжлэх ухааны хөгжлийн зам мөн байлаа. 

	Хот хөдөөд их барилгын ажил өрнөж, мэргэжилтэй барилгачдыг бэлтгэх явдал ид бужигнаж байх үес Ч. Ойдов «Цолмон» хэмээх жүжгийн зохиол бичсэн юм. Зохиолч энэ жүжигтээ байшин барилгын ажил бүх нийтийн хэрэг болж байгааг харуулжээ. «Цолмон» бол агуулга гүн, дүрслэл тод билээ. Ийм учраас тэр нь зөвхөн барилгачдын зүрх сэтгэлийг төдийгүй, хөдөлмөрч хүн бүрийн сэтгэл санааг догдлуулж, урам зоригийг нь хөгжөөх увдисыг өөртөө шингээсэн жүжиг юм. Жирийн нэгэн ажилчин эмэгтэй Цэрэндэжид бичихдээ: «Би энэ жүжгийг 1952 оны 11 дүгээр сарын 18-нд Улсын хөгжимт драмын театрт үзээд ёстой л бидний эмэгтэйчүүдийн хэн маань ч гэсэн ийм болох ёстой гэж бодсон билээ» гэжээ. 

	Манай орны хөдөө аж ахуйд хамтран ажиллах, нэгдэлжих хөдөлгөөн өглөөний нарны туяа шиг орон даяар түгж, хөдөө аж ахуйд социалист үйлдвэрлэлийн харилцаа ялж байсан түүхэн өдрүүдэд Ч. Ойдов «Нэгэн өдөр» хэмээх хошин жүжиг туурвисан юм. Энэ жүжигт нэг нь бүгдийнхээ төлөө, бүгд нь нэгийнхээ төлөө зүтгэх үзэл санаа нийтийн хүртээл болж, нэгдлийг бэхжүүлэх талаар манай намаас тавьж байсан бодлого биеллээ олж, социалист ёсоор ажиллаж амьдарч сурахад нь сэхээтнүүд үзэл санаа, зохион байгуулалтын дэмжлэг тусалцааг малчдад үзүүлж буйг дүрслэн харуулсан байна. 

	Ч. Ойдов, шинэ нийгмийн үзэл санаа, шинэ ёс суртахуунаар нэвтэрхий кино, өгүүллэг, найруулал, тэмдэглэл, тууж олныг бичсэн юм. Тэр нь «Их жанжин Сүхбаатар танаа» хэмээх кино зохиолдоо ардын хувьсгалын анхны өдрүүдэд хязгаар нутгийн хөдөлмөрчид хэрхэн хувьсгалжиж, Ардын Намын Төв Хороо, чин зоригт Сүхбаатартай хэрхэн холбоо барьж буйг дүрслэн харуулжээ. 1945 оны ариун дайны өдрүүдэд Ч. Ойдовын бичсэн сурвалжилга, тэмдэглэлүүд нь манай алдарт армийн дайчдын эрэлхэг баатарлаг явдал, энэрэнгүй үзэл санааг дурайлгаж байна. Ч. Ойдов, тухайн үед чухал шаардагдаж байсан сэдвээр жижиг үзэгдэл, шог гараа, өгүүллэг олныг туурвижээ. 

	Ч. Ойдов ингэж ард түмнийхээ амьсгаа, эх оронч, интернационалч үзлээр амьсгалж, цаг үетэйгээ ямагт цуг урагшилж явсан зохиолчийн нэг юм. МАХН-ын Төв Хорооны Улс Төрийн Товчооноос театрын тухай гаргасан нэгэн тогтоолд: «Жүжгийн зохиолчдын тэргүүний нэгэн болох Ойдов нь одоо үеийн сэдвийн талаар их бөгөөд үр бүтээлтэй ажиллаж байна» гэж тэмдэглэсэн бий. Ч. Ойдов «Солонго» хэмээх жүжгийн гол баатар бөгөөд зүрхний хүнд өвчтэй Солонгын үгээр өөрийнхөө санаж сарвайж явдаг зүйлээ илтгэж хэлэхдээ: «Миний төрж өссөн говь нутаг, та нарын гуч гаруй жил галыг нь түлж, хогийг нь цэвэрлэж байсан сургууль одоо ямар болоод байна вэ? Ард түмнийхээ гавьяа бүтээлийг би өвчтэй ч гэсэн хөндлөнгөөс нь хараад зүгээр зогсож байхад сэтгэл минь түвдэхгүй. Ганц мөр нотоор боловч тэмдэглэж тэдэнд тэнцэхүйц юм бүтээж өгөхийг оролдох хэрэгтэй» гэжээ. 

	Ч. Ойдов бол намын бодлого, амьдралын хөдөлгөөнийг соргогоор ажиж, ямагт урагшаа харж зохиол бүтээлээ туурвиж явжээ. Түүний уран бүтээлийн гол нь шинэ хуучны зөрчлөөр дүүрэн бөгөөд эерэг баатрууд нь зүй ёсоор шинийг сэдэж, сэдсэнээ хэрэгжүүлэх гэж мэрийж явдгаараа онцлог билээ. Гадаад дотоодын харгисуудын мөрдөлт, хавчилтыг түмэн олныхоо дэмжлэг туслалцаатайгаар зориг самбаа, эрэлхэг баатарлагаар даван туулж, хувьсгалжиж буй олныхоо захиаг жанжин Сүхбаатарт гардуулж яваа хатуужил тэсвэртэй, үнэнч шударга Ариунаа, барилгын хүнд хүчир ажлыг хөнгөвчлөх гэж мэрийж, барилгачин нөхдийнхөө хайр хүндэтгэлийг олж яваа даруу, хичээнгүй Цолмон, хүний төлөө мэдлэг чадвараа зориулж, эмнэлгийн ухааныг нарийн эзэмшин, цээжний хөндийн мэс заслыг амжилттай хийж буй тусархаг, нинжин сэтгэлтэй Ганбат, хувийн өмчийн хомголзол, бичиг үл мэдэхийн харанхуйгаас ангижирч хамтын хүч, эрдмийн ачийг амсаж яваа, хөнгөн шаламгай, хөхиүн хөгжилтэй Насандулам нарын дүр бол үзэгч, уншигч олны сэтгэл санаанд хоногшжээ. 

	Ч. Ойдовын урлан бүтээсэн дүр, үзэл санаа нь түмэн олонтойгоо хамт амьдарч, ажил үйлсийн нь зөвлөгч болж байна.

	Одоо авьяас билигт зохиолч Чойжамцын Ойдовынхоо туурвин бүтээсэн зохиолын өвийг цуглуулж хоёр боть болгон хэвлүүлэх гэж байна. Түүний нэгдүгээр ботид жүжгийн зохиол, хоёрдугаар ботид жижиг үзэгдэл, шог гараа, кино зохиол, өгүүллэг, тууж, найруулал тэмдэглэл хэвлэгдэнэ. Түүний дотор урьд тоглож хэвлэж байгаагүй нэлээд зохиол орно. 

